PD  dhe aleatët përballë sfidës së pushtetit

Qytetarët shqiptarë për çdo lëvizje të Partisë Demokratike dhe të partive aleate e kanë gati lupën për të dalluar qartë nëse veprimi është rrjedhojë e filozofisë së ndryshimit  apo thjesht vazhdim i qeverisjes së refuzuar dhe larguar më votën e tyre më tre korrik. Janë të gjitha mundësitë që koalicioni fitues t’i mbajë premtimet para qytetarëve shqiptarë për t’i kthyer vendit normalitetin demokratik. Në fakt çelësi magjik është vetëm një, zbatimi me fanatizëm i ligjit.

Po ligjet që t’i zbatosh, së pari duhet t’i njohësh. Mund edhe t’i njohësh ligjet në mënyrë të përkryer dhe, nëse je i papërgjegjshëm, i shkel. Opozita që erdhi në pushtet krahas vlerave të mëdha intelektuale që mbart te vetja, krahas individëve me integritet, ka plot antivlera, të cilët kontribuan shkëlqyeshëm gjatë qeverisjes së parë të Partisë Demokratike për humbjen e pushtetit dhe në mënyrë dramatike.

 Kujtesa politike është e gjallë te qytetarët. Edhe individët që e shpërdorën pushtetin në vitet 1992- 1997 janë afruar sërish te opozita që tani është pozitë. Nuk mjaftojnë 8-10 vite për të harruar bëmat e zyrtarëve të papërgjegjshëm, deri te ministra alabakë, që ngritën në qiell kultin e horrit e të shkelësit të ligjit në kurris të qytetarëve në përgjithësi dhe intelektualëve me moral dhe integritet të fortë qytetar në PD. Këta mbajnë mbi shpinë një pjesë të fajit që opozita humbi besimin te qytetarët dhe te ndërkombëtarët dhe kaloi 8 vite në opozitë.Vota e 3 korrikut ishte kundër monopoleve, kundër korrupsionit, kundër nëpërkëmbjes së ligjit, kudo qofshin individët që mbartin këto viruse. PS kaloi në opozitë pikërisht se nuk donte dhe nuk diti të çlirohej nga skota e të korruptuarëve, sepse i ngriti ata në nivelin e ministrit e deputetit. Por do të qe keqkuptim i madh, do të ishte qesharake të ndihej fitimtar ish-zyrtari i korruptuar, qoftë ky edhe në radhët e partive fituese, qoftë edhe ish-ministër i qeverisjes së PD-së, thjesht se “bën pjesë” te partitë opozitare. Qytetarët votuan duart e pastra dhe jo duart e përlyera kudo qofshin ato. Nëse do të fitonte vërtetë kjo skotë, qytetarët kanë humbur përsëri.

Nëse mesazhi i votës së qytetarëve në 3 korrik 2005 nuk është kuptuar si largim i të korruptuarëve, si largim i të papërgjegjëshmve, kudo ku ata gjenden, qoftë në pozitë, qoftë në opozitë, atëherë s’kemi kuptuar asgjë dhe ky moskuptim është tragjik për të gjithë. Yzedin Hima

Kryetari i PS-së së Beratit deklaroi dje se administratorët e PS ishin bërë si “Pashallarët” e Kadaresë

Baza e Beratit: PS të reformohet nga “koka”

Sulo Gozhina

“Përpara se të braktiset nga baza, PS-ja duhet të reformohet në forumet e saj”, - është shprehur dje për gazetarët kryetari i PS-së për Beratin Bashkim Çela. Duket se Berati, i mësuar me fitore 100% të së majtës, nuk e ka kapëdirë këtë herë humbjen, qoftë edhe në një zonë të saj. Socialistët e Beratit janë të parët që kanë reaguar pas humbjes së PS-së, madje kryetari Çela është shumë i ashpër me drejtuesit e PS-së, por edhe ministra të saj. “U ka ikur koha ose më mirë ajo (koha) i la pas, duke u dhënë edhe dënimin me vete. Disa drejtues institucionesh dhe drejtorë ndërmarjesh, që ishin lidhur fort me ministra të korruptuar dhe nuk po pyesnin më për partinë në rreth, duke mos përfillur bazën që filloi të ushqehej duke marë bukë me listë. Ndërsa shumë drejtues të institucioneve dhe drejtorë ndërmarrjesh nga dita në ditë po u ngjanin “pashallarëve të kuq” të Kadaresë. Për këtë kategori njerëzish u bë shumë mirë humbja, ndaj e them me bindje se duhet të reformohet PS-ja në forume që duhet filluar nga koka, nga Fatos Nano”, -është shprehur kryetari i PS-së së Beratit, Bashkim Çela. E them këtë, tha ai, pasi gjasat dhe vëmendja e bazës të partisë sonë është drejtuar në një tjetër parti, në atë të LSI-së. Këtë shembull e kanë dhënë deri tani 6 kryetarë komunash nga 10 që kemi si rreth, ka pohuar në një prononcim para gazetarëve Çela. Rrethi i Beratit doli 75 %, pra humbi një nga 4 deputetët në 4 zonat elektorale, por edhe kjo konsiderohet humbje për mua, tha më tej Çela, pasi ishim mësuar që Beratin e kishim bastion të së majtës për tetë vjet rresht, ndërsa tani ka filluar një përçarje, të cilën, për mendimin tim, e mbyll vetëm një analizë e hapur dhe me përgjegjësi që duhet të bëjnë forumet e partisë dhe që duhet pa tjetër të reformohen dhe ky reformim duhet të fillojë nga Fatos Nano, ka përsëritur Çela. Ndërsa, tha ai më tej, pa u menduar duhet menjëherë t’i kërkojnë falje bazës të partisë, e cila verbërisht ka votuar deputetët e përfolur dhe ministrat e korruptuar, të cilët Nano i hoqi dhe i mori në qeveri pa pyetur për koston që do të merrte me vete. Analiza, sipas tij, duhet bërë vetëm me atë pjesë të partisë që është e papërlyer dhe e papërfolur. Qarku i Beratit, tha Çela, ka 23 drejtorë, nga të cilët 17 janë të përfolur dhe së shpejti në një analizë të degës të partisë ne do t’i bëjmë prezent edhe në media. “Po e them që tani, pohon Çela para gazetarëve, se më është dashur që të kërcënoj një ministër për të larguar një drejtor të korruptuar, që me siglën e PS-së çdo ditë përhapte vetëm urrejtje te baza e partisë dhe te populli me veprimet e tij skandaloze. Kështu ka edhe drejtorë të tjerë që janë ende në detyra kryesore dhe që për mua, rotacioni do t’u bëjë mirë ashtu si duhet t’u bëjë mirë edhe deklarimi se me se e kanë vënë pasurinë, me se i kanë blerë shtëpitë në Tiranë dhe në qytetet bregdetare apo ku i gjetën paratë që kanë hapur aktivitete private që shkojnë në miliona lekë. Ku i gjetën këto lekë, në një kohë që ata kanë marrë një rrogë si të gjithë pushtetarët e zakonshëm, si guxojnë që mbajnë në punë gratë apo të afërmit e tyre në vendet e punës që sjellin miliona lekë fitime në vit dhe çka është më e keqja, kur i pyet ata, të thonë nuk kemi shtëpi në Tiranë, ndërsa kur i vë përballë faktit zemërohen, ka renditur Çela pakënaqësitë e tij. “Këto për mua janë fakte dhe tregojnë se këto kategori njerëzish mospërfillës dhe fodullë që sillen super servilë me qendrën dhe tepër arrogantë me bazën. I ngjajnë tamam pashallarëve të kuq, që për mua, duhen ndëshkuar edhe pse këtë radhë i la koha, duke u lënë edhe humbjen. Të ngjashme me çfarë thashë për Qarkun e Beratit u shkon përshtat edhe shumë zonave që humbjen e kishin 100 % dhe ky ndëshkim, për mua, erdhi edhe nga monopolet që krijuan ministrat e PS-së dhe krerët e saj të forumeve të larta të partisë dhe të pushtetit qendror dhe vendor. Për të gjitha këto them se mjafton që të kuptohet se Partia Socialiste, para se të braktiset nga baza, duhet më parë të reformohet në forumet e saj”, - përfundon kreu i degës së PS-së për Beratin.

Që kali i bardhë të mos nxihet rrugës

Radikal për të çrrënjosur të keqen, konservator për të ruajtur të mirën

Simon Vrusho
Ndërrimi i pushtetit, formimi i qeverisë së re janë çështje ditësh. Çështje ditësh në kohë për t’u formatizuar, por çështje dite në biseda, arsyetime, argumentime. Fushata ka mbetur pas, por premtimet kanë dalë përpara si sfida, si probleme që duhen përballuar e zgjidhur me urtësi e vendosmëri. Për pushtetin e mirë, të drejtë e vital përdoret edhe metafora “Kali i Bardhë”, por kujdes: Kali i Bardhë i pushtetit mund të nxihet gjatë rrugës. Si zogjtë e korbit kur rriten.


***

Përvoja e këtyre viteve të pas ’90-ës ka  dëshmuar se në pushtet, nga nivelet më të epërme deri te kryeplaku i fshatit apo portieri i institucionit kanë gjëllitur edhe qenie të papërgjegjshme, të keqedukuar e të paarsimuar, të mpleksur me vese e me mllefe, me paragjykime banale e gjykime të cmirta, kapadainj të pështirë e makutër me brirë, madje edhe horra që të shartuar me ligjin kanë pjellë një monstër të re, maliqorët apo maliqozaurët e tranzicionit shqiptar. Shtrati që i pjell, i tund dhe i hedh në rrugë nuk është shterpëzuar. Në prill të vitit 1996 kam redaktuar, para se të botohej te gazeta “Mesazh”, një poezi të shkurtër, por kuptimplotë, të titulluar “Marshi i horrave”, e cila kishte vetëm katër vargje:

Ne jemi horra, ne jemi horra,

Si vezë klluka i kemi ne trutë

Në e paçim ne fuqinë në dorë

Pushtetin e kthejmë në prostitutë.

Vetkuptohet se ka  horra edhe me diplomë, edhe që mund të bëhen deputetë, ministra, shefa dhe atëherë mjerë vendi, mjerë qytetari, mjerë, mjerë, mjerë... Ka horra që janë militantë të thekur partie që e puthin me shkumë tërbimi liderin, por realisht pas “militantizmit” të tyre nuk fshihet programi i partive, por vjedhja në doganë, në KESH, në tatime, në zyrat e ndryshme, fshihet vjedhja në tendera, vjedhja kudo, kudo, fshihet privatizimi arbitrar dhe grabitja e pronës së tjetrit, fshihen emërimet e gabuara dhe dokumentet e falsifikuara, fshihet korrupsioni dhe trafiqet, fshihen abuzimet në shkolla, spitale, komisariate e gjykata ... Riciklimi i këtij takëmi është dënim me vdekje për demokracinë, për ligjin, për drejtësinë; riciklimi i kësaj skote të neveritshme është poshtërim e fyerje për dinjitetin e personalitetin e cilitdo qytetar që do shtet e pushtet normal. Edhe uzurpimi nga fise e klane i pushtetit çon në një nepotizëm anadollak e primitiv që nuk shohin mbi kokën e tyre të ngurtë se kalendari i varur në mur tregon shekullin e 21-të, vitin 2005.


*** 


Kriza morale që e ka kapërthyer shoqërinë shqiptare sot vjen ngaqë vullnete politike drejtuese janë mbështetur dhe kanë ndarë pushtetin me antivlerat. Padituria, lakmia e etja për zhvatje e sundim e denigrim e kapërdisje i dallon që larg këto vemje, që në mitingje i shpalosin flamujt si flatra (e duken si flutura të partisë) por, jo pak prej tyre shpejt do të shndërrohen në krimba, (jo krimba mëndafshi që ushqehen me gjethe mëni, po krimba që ushqehen me gjethe monedhash në pyllin e buxhetit të shtetit), shndërrohen në shushunja që i thithin gjakun qytetarit që rropatet e robtohet ta sigurojë jetën me djersë të ndershme. Kështu, a nuk duhet të jesh radikal për të çrrënjosur të keqen dhe konservator për të ruajtur të mirën, siç thotë një shprehje e njohur angleze.


***


Edhe ata që nuk bëjnë pjesë te tufa e mësipërme vuajnë mungesën e kurajës, vuajnë konformizmin e sëmurë, bëhen apatikë dhe nuk e denoncojnë kënetën e molepsur. Dinjiteti i tyre është topitur. E vërteta cënon vetveten kur hesht para kallpes e falces. Nuk ka pse të mos ngrenë zërin kur shteti e pushteti privatizohen me klane e fise. Qeveria e re duhet, të riorientohet jashtë klaneve e fiseve të cilat po zgjasin tentakulat e orekseve të vjetra. Sistemi i korrupsionit nuk mund të luftohet nga sistemi i sejmenëve jesmenë. Nuk besohet, le të ulërijë sa të dojë për shtet ligjor ai atje lart, nëse këtu poshtë emëron fisin e tij që vjedh e abuzon me duar e me këmbë, siç ka ndodhur gjithandej gjatë këtyre 15 vjetëve. Me këtë metodë sundohet e nuk qeveriset, por sundimi është tipar i shoqërive të prapambetura orientale, aziatike e jo i shoqërive perëndimore, evropiane. Një shoqëri vërtet qytetare nuk lë hapësrë për të keqen, e ca më pak, në vorbullën e saj të hedhin valle horrat.


***


Rrugeçët nuk dinë ç’është përgjegjësia, dinjiteti, karakteri, morali. Vagabondët nuk dinë ç’janë institucionet, zyra, ligji, shteti. Perversët nuk dinë ç’është noramliteti: zullumqarët nuk dinë ç’është puna e ndershme, dinjiteti: sunduesi satrap nuk se ç’është qeverisja dhe përgjegjësia qytetare. Horri nuk e di se ç’është gjesti fisnik.


Sëmundjet abuzuese me detyrën administrative në këtë vend janë të lashta. Këto baktere të vjetra janë modernizuar. Anadollaku ka veshur xhinse ose kustum firmato, në vend të kalit ka një derro-benz a derro fuoristradë, por thelbi mendor, abuzimi ka mbetur po ai si p.sh. i para 300-vjetëve, i janarit të vitit 1700, kur Arnautistani lëngonte nën zgjedhën osmane. Në një dokument osman (sixhilati i Beratit, dosja nr. 21.fl.766) flitet për ankesën e fshatrave Sadovicë, Sinjë e Molisht të Beratit kundër një farë spahiu me emrin Hysein që abuzonte me taksat e tatimet e kohës (të dhjeta, ispenxhe) aqsa pushteti i Sulltanit habitet e thotë se “këto zullume të tijat nuk paskan të sosur”. Por zullumet e sotme janë ku e ku më flagrante se zullumet e para 300 vjetëve. Ja në çfarë humnerë morale kemi rënë!


Mentaliteti anadollak është ulur këmbëkryq në shiltenë e shtetit e të pushtetit. A do të futet mentaliteti evropian, perëndimor ? Apo batakçinjtë me flamuj e postera modernë do të luajnë ende vallen e çanak-kalasë sikur këtu të rrojë një çanak-milet?


***


Rreth pushtetit, kur ai është në fazën e ndërrimit, aviten hije dhe hijena. Të kalburit në zyra mundohen të mbijetojnë. Në institucione vërtiten oshilacione dhe intoksikacione. Të molepsurit me vese luajnë demokratin e zellshëm, çfarë spektakli pervers!


Një ministër nga më të rëndësishmit e qeverisë që humbi më 3 korrik, një ministër që theu qafën në kutinë e votimit, në një takim të para ca kohe me Havier Solanën i fliste se si ai ishte i angazhuar maksimalisht për ndërtimin e institucioneve, ndërkohë që po ky ministër-batakçi kishte punësuar një njeri të afërt të tij në një zyrë kyçe, një bastarde që merrte ryshfet e tallej me institucionin që mbulon një sektor jetik! Deri kur kështu? Kali i Bardhë i pushtetit mund të nxihet gjatë rrugës...

Dy opinione nga Kastriot Dervishi

Të qenit në opozitë fatkeqësi apo luks?!

Të qënit në opozitë nuk është ndonjë fatkeqsi e madhe,      përkundrazi në perëndim eshtë një fare luksi. 


Ndersa në Shqipëri socialistët kanë filluar ta përjetojnë si një tmerr i vërtetë. Kjo për faktin se socialistët opozitën e kanë trajtuar si fatkeqsia që ju ka rënë atyre për pjesë, dhe se të gjitha të këqijat këtij kombi i vijnë  nga opozita,    dhe që të jem më konkret nga Berisha. 

Gjatë 8-të vjetëve të  mbretërimit të tyre  kanë pasur vetëm një qëllim, të shkatërrojnë çdo qelizë të opozitës, duke kaluar deri në fjalën e fundit të një ish kandidati socialist për deputet në fushatën që sapo lamë pas (bashkë me të) “ nuk keni faj ju, kemi faj ne që ju kemi mbajtur me bukë”.


Fushata që ndermorën socialistët mbi PD-në, Berishën dhe 97-ën kishte në bazë këtë filozofi, dhe pikërisht trajtimin e kundershtarit politik    si fatkeqësi kombëtare.  Kjo fushate denigrimi kunder opozites,   arriti  deri  në  deklarata  skandaloze,   se ardhja e Berishës në pushtet u quajt nga Nano-Gjinushi-Rama  krim kombëtar.


Në ketë mori marrëzish po kujtoj vetëm një ndodhi elektorale. 
 Kryetari i Partisë Socialiste  të Beratit    zoti  Bashkim Çela (nuk po e quaj shoku se është në opozitë, pasi ky është koncepti ynë për opozitarët si pasuri kombëtare  ) në një takim elektoral, në zyrën elektorale në lagjen “Dëshmorët e Kombit” e quajti  kreun e opozitës armik të Shqipërisë, ndersa Ilir  Metën tradhëtar. Në fund të fjalimit salla brohoriti: Fitore! Fitore! Vdekje Sali Berishës!



Po të vazhdoj të rendis fakte të tilla ato janë pa fund.  Përsa i përket konceptit që ata kishin për opozitën, koncept mbi të cilin ndërtuan fushatën, ishte populli ai që i mandatoi për në opozitë më 3 korrik. Ishte elektorati,  që i dha përgjigje  se kush e organizoi  97-ën,që kujtoi se ishte i nevojshëm edhe njëherë 1992, se demokracia  ishte goditur rëndë.


Pas përfundimit të farsës “opozitë  kriminale” më 3 korrik demagogët socialistë po ngrenë opinionin se do të hiqen nga puna të gjithë pa përjashtim. Postet drejtuese do t’i marrin  ai apo ajo, duke drejtuar gishtin mbi  emra sharlatanësh që s’kanë të bëjnë me PD-në. Partia Demokratike tashmë e ka shpalosur platformën fituese, dhe në themel të saj qëndronjnë parimet themelore të demkracisë që rrjedhin nga vota   e 3 korrikut.

Pjesë nga ditari politik i datës 16 korrik

Në gazetën “Shekulli” të datës 16 korrik 2005, kryetari i Partisë Socialiste dega Berat, zoti Bashkim Çela, kishte bërë prononcimin më të sinqertë, të bërë   nga ndonjë përfaqësues partie deri më sot. Zoti Çela nuk kishte thënë asgjë më tepër se çka thënë opozita në fushatë. Pikërisht për këto të vërteta edhe elektorati e shndërroi opozitën në pozitë. Deri në çastin që në hapësirën mediatike ekzistonte vetëm ky prononcim i zotit Çela, sinqerisht e respektova këtë politikan. 

Nga ky prononcim mendova se socialistët e Beratit, më në fund, kishin hyrë në udhën e  opozitës të bindur se verdikti i popullit duhet respektuar. Të them të drejtën, brenda vetes sime u ndjeva keq. Me këtë shkallë të lartë përgjegjësie dhe sinqeriteti që paskan dalë në opozitë socialistët, ikën zgjedhjet e pushtetit vendor një vit më pas, kjo ishte ajo që më përshkoi mendimin për çastin. 





Opozitë tejet konstruktive kemi për të pasur përpara?!




Por në lajmet e TV “Onufri”, më  16 korrik, ç’të shikojë?!  Zoti Çela, i shoqëruar nga ekipi i tij, kishte dalë në konferencë për shtyp për të mohuar ato që kishte thënë.  Po e përsëris në ligjëratë të drejtë, se si e mohoi zoti Çela: “Le gomari që na ngordhi, por s’të lenë rehat as mizat.”   



Pra, siç shihet, zoti Çela, duke qenë se është shumë popullor (kemi parasysh është kryetari i opozitës), i përgjigjet zotit Sulo Gozhina me shprehje të urta popullore. Me anë të kësaj shprehjeje, zoti Çela eshtë përsëri në sinqeritetin e tij. Ai e pranon përfundimisht humbjen e socialistëve, por ka zgjedhur gabim  fjalën e urtë popullore dhe aq më keq kafshën që bën pjesë, në atë shprehje popullore.  Pasi e pranoi humbjen shpirtërisht, zoti Çela, për t’u treguar institucionalist, si Ali Komiku, deklaron 3 ditë pas vendimit të KQZ-së se po e përsëris përsëri në ligjëratë të drejtë):  “Loja barazohet edhe në minutat e fundit”. 



Duke mos pranuar ( dukej qartë që e kishin detyruar ta mohonte), ato që kishte shkruar gazetari, ai e kundërshtoi publikisht. Po i përsëris   në ligjëratë të drejtë, meqënëse i pëlqen zotit Çela: 

“ Ulet pi çaja me mua, se ne jemi shokë, dëgjon muhabete kofidenciale dhe i shkruan sikur i kam thënë në konferenca shtypi.” 








Edhe pse e detyruan zotin Çela, ai përsëri tha të vërtetën dhe vetëm të vërtetën. Pranoi humbjen dhe të gjitha ato që kishte shkruar z.Gozhina ishin mëse të vërteta, vërtet ishin fjalë kafenesh, por ishin fjalë e shefit të opozitës në Berat. Strukturat drejtuese të PS-së,  duke detyruar kryetarin e tyre të përgënjeshtrojë publikisht, pa dashur, treguan se kanë në krye një njeri shumë të ndershëm. Kanë pikërisht atë që i duhet një opozite konstruktive.
Kjo ka ndodhur gjatë gjithë ditës së 16 korrikut 2005.

Akrobacitë politike të z. Nano

Që  është i tillë, akrobat, këtë e vërtetojnë dhe vargjet e këngës popullore, të thurura enkas për të: 

...Kur nga fiku, re mbërdhe,

Që atë ditë bëre be:

-Se po hipa prapë në fik,

Botën do ta bëj xhehnet!

-Si na sheh, i dashur mik,

Na ke lënë për ibret.

Hipë e bjerë nga majë e fikut,

Akrobat, a pelivan,

As na thua, o lum miku:

Kush të flak e kush të mban?!

Intervista televizive e mbaszgjedhjeve, ishte ndoshta akrobacia e fundit e tij, ashtu qoftë. Të shpresojmë. Kur e pamë atë ditë në ekran, thamë se z. Nano reflektoi drejt, si i takon një politikani serioz, duke pranuar humbjen në heshtje dhe duke mos folur fare për të. Ai u shpreh i kënaqur se, nën udhëheqjen e tij, u organizuan zgjedhje të lira e të ndershme, ashtu si i kërkon koha. Pra, po largohej nga posti i kryeministrit, duke i hapur vendit dritën jeshile për t’u futur në BE. Plotësonte, pra, një nga kushtet që kërkohen për t’u futur në të. Hallall!


Por populli thotë: “S’është thënë të hajë dervishi lepur”, pra s’është e thënë që z. Nano të mbajë fjalën e dhënë.


Ndërsa foli për zgjedhje të lira e të ndershme, konformë standarteve evropiane, ministrat humbës, i nisi në KQZ që të ankoheshin për manipulimin e KZZ-ve. Lind pyetja: “Cilën duhet të marrim për të vërtetë, zgjedhjet e lira e të ndershme, apo vjedhjen që iu bë ministrave humbës?


Kush ua vodhi votën ministrave manipulatorë?! Kush?! Ndoshta dhimbja e humbjes, llahtari i largimit dhe ajo që vjen pas!...


Pse ankojnë? Që t’i thonë elektoratit ne fituam, por na “vodhën votën” militantët e PS-së?


Të mos shkulin lehtë prapanicat nga karriget e ministrave. Dhe së fundi duan pak kohë që të rregullojnë ndonjë farë dokumenti që s’kompromenton lidhur me zgjedhjet që kontestojnë.


Do të ishte në të mirën e tij dhe të gjithë socialistëve të ndershëm që të pranonin qetësisht rezultatin e zgjedhjeve. Kështu do të kishin patur më shumë vlera. Të qenit në opozitë, ndoshta s’është kënaqësi, por komoditet, po. Të bësh opozitë të ndershme është fisnikëri. Dëshiroj që socialistët të tregohen njëherë të tillë. Demokracia është rotacion jo hakmarrje.

Kudhra e çekani

Të ankojë kudhra, ka lezet, jo çekani që e godet. Kështu po ndodh sot. Në vend të ankojë  opozitë, ankon qeveria. Thërresin kusarët, zëreni hajdutin!


Mega-Dushku i zotit Nano, u kthye në bumerang për të  dhe z.Meta, që abstenoi, kur kërkohej amendimi i tij. Ai mendonte se votat e proporcionalit të PS-së do t’i shkonin LSI-së. Por hesapet qenë bërë pa hanxhinë... Tani le të ankojë, askush s’e ndalon.


Kush i vodhi votat e ministrit të rendit, z. I. Toska në Tiranë?! Policët? Apo, më falni, demokratët? Ai edhe shokët duhet të kuptojnë se i mundi zullumi. Për këtë populli i flaku jashtë politikës. Vetëm po të kenë kuptuar këtë, u lind e drejta të kërkojnë të rikthehen pas 4 apo 8 vitesh.


Të pranojnë të paktën, njëherë të vetme, verdiktin e popullit.

Qerim Hysenbegasi

Opozita u thirr për të shërbyer, jo për të sunduar

“Partitë politike paraqesin në fushatë programe shumë të bukura, por nuk thonë se me ç’njerëz do t’i realizojnë ato programe”      Ekzyperi

Zgjedhjet e 3 korrikut rrëzuan qeverinë 8- vjeçare të PS dhe veçanërisht të Nanos. Tashmë dihen spotet që u paraqitën në këtë fushatë. Ajo e PS u fokusua në drejtim të sulmit të personit të Berishës, thënë ndryshe, gogoli Berisha, me qëllim për të trembur elektoratin, duke i kujtuar vitin e zymtë 97. Pra, e tërë fushata e Nanos ishte identike si ajo e Berishës më 1996, kur desh të trëmbte elektoratin me gogolin e komunizmit. Këtë herë, ashtu si edhe në rastin e mëparshëm, elektorati, jo vetëm që nuk u tremb, por e pa me realizëm ndryshimin e kësaj qeverie deri në rrëzimin e PS-së nga pushteti 8- vjeçar. Sado që Ruçi, Gjinushi, Xhuveli, Milo, Ceka, etj përpiqen të zvogëlojnë në minimum humbjen, madje ta paraqesin edhe si fitore, humbja është fare e qartë dhe shumë e thellë, po ta shikosh në aspektin e humbjes së 6 ministrave më kryesorë dhe të disa figurave të rëndësishme të PS. Përfundimisht PS është në opozitë dhe si e tillë duhet të qëndrojë 4 vjet. Asaj do t’i duhet për të rikuperuar veten, për të reflektuar për gjithë gabimet e bëra dhe të pastrohet nga njerëzit e përfolur  e të konsumuar deri në palcë. Nga ana tjetër PD dhe aleatët e saj në pushtet i presin sfida të mëdha, duke nisur nga premtimet e bëra në fushatë dhe nga plotësimi i disa aspekteve të mprehta ekonomike dhe më kryesorja ndërtimi i administratës shtetërore.


Sigurisht PD dhe qeveria e saj do të marrë të gjitha përgjegjësitë për qeverisje, për të cilat është thirrur dhe të ndërtojë një administratë të re, krejt ndryshe nga ajo e Nanos. Qysh në fillim do të vendosen në krye të administratës, në vendet kyçe, ku merren vendime të rëndësishme, njerëz të PD dhe të koalicionit. Po kush do të jenë këta njerëz? Shkrimtari francez A. Ekzyperi ka thënë: “Partitë politike paraqesin  në fushatë pro-grame shumë të bukura, por nuk thonë se me ç’njerëz do t’i realizojnë ato programe”


Tashmë ka ikur koha, kur në qeverisje vendoseshin militantë fanatikë, kur zyrat e shtetit mbusheshin me njerëz të papërgjegjshëm e dembelë, me njerëz të korruptuar. Koha sot s’mund të pranojë  të tillë njerëz. Ndërtimi i administratës me njerëz të ndershëm, të aftë e të pakorruptushëm, do të ishte edhe një garanci më tepër për zgjedhjet e ardhshme lokale. Njerëzit kanë sy, kanë vesh, kanë mend dhe çmojnë realisht njerëzit që përbëjnë administratën. 


PD kurrë nuk duhet të lejojë që në administratë në vendet kyçe të riciklohen njerëz të përfolur nga qeverisja e saj e mëparshme. Në rast se ajo nuk e bën një gjë të tillë dhe do të sjellë prapë ata që i kanë sjellë vetëm dëm PD-së dhe qeverisjes së saj, këta tipa padyshim do të kthehen në varrmihësit e qeverisë, por këtë herë me një kosto më të madhe, do të kthehet në një bumerang për PD. 


Shteti, qeveria dhe administrata nuk janë pronë e partisë dhe e partive. PD dhe aleatët e saj janë thirrur për të shërbyer dhe jo për t’i bërë karshillëk qytetarëve, të cilët janë të barabartë para ligjit, pavarësisht nga postet që kanë.


Metodat e largimeve pa kriter, pa çmuar aftësitë e punonjësve dhe kualifikimin, nuk sjellin asgjë të mirë dhe shtojnë konfuzionin.


PD dhe aleatët e saj i kanë të gjitha mundësitë për krijimin e një adminsitrate të mirë, të kujdesshme e të pakorruptuar, larg klaneve e paragjykimeve të sëmura.

Një imazh i rremë

Zgjedhjet e 3 korrikut na lanë pas kudo morinë e posterave, që ende nuk është marrë asnjë mundim për t’i hequr, duke ia lënë erës dhe shiut këtë detyrë, si dhe një mori zhgarravinash nëpër fasada dhe nëpër  mure me siglat më të pranishme LSI dhe LZHK, që i bëjnë karshillëk monumenteve të kulturës si për të thënë se edhe ato janë pjesë e tyre dhe kanë për të mbetur pjesë e pashlyeshme e kësaj kulture paszgjedhore. 

Nëse posterat iu lanë erës për t’i shqyer, këto zhgarravina me ngjyrë të kuqe dhe me ngjyrë jeshile që as shiu dhe as era s’ka ç’u bën, i mbetet detyrë bashkisë që t’i detyrojë shtetërisht partitë që t’i zhdukin me fondet e tyre.

Por ato që na e rëndojnë edhe më tepër këtë pamje, janë mbeturinat e disa ish-rrugëve nëpër qytet që u shkatërruan për të na krijuar imazhin e rremë se disa ish-deputetë të majtë dinë të ndërtojnë dhe të bëjmë gjithçka, nëse vota do t’u jepet sërish atyre. 

Po ku i gjetën këto fonde këta burra shteti? Mos i nxorën nga kuleta e tyre?  Sigurisht që jo. Ishte arka e shtetit që u boshatis për të lënë pas ose ndërtimin, ose shkatërrimin.

Meqë në qytet zgjedhjet i fitoi e djathta, këta zotërinj këto punime të saponisura i ndërprenë duke ia lënë peshqesh bashkisë që ta zgjidhë këtë katraurë. 

E tillë është rruga te NSHG-ja, ose rruga e lagjes Goricë, ku kanë mbetur pirgje çakulli të shtruar ose të pashtruar, pa përmendur edhe ndonjë ndërtim tjetër që nuk arriti të niste. I tillë ishte ai ndërtim pranë shkollës “1 Maj”. Para zgjedhjeve u dukën disa pirgje me forma gjashtëkëndëshe betoni për të shtruar trotuarin përballë degës ushtarake, por që çuditërisht pas zgjedhjeve ato u zhdukën.

Ky është imazhi i rremë që përdorën për të marrë mandatin e tretë këta burra shteti, që për tetë vjet menduan vetëm për vete. Dhe ato ndërtime që ndërmorën, fondet ia grabitën zonave të tjera të qytetit për t’i bindur votuesit se vetëm ata janë të zotë të bëjnë ndërtime në dobi të qytetarëve. Dhe për ta forcuar këtë bindje, i shpërndanë ato çika fondesh për të krijuar idenë e një bumi ndërtimesh.

Mbeturinat e kësaj lufte të pandershme zgjedhore, i takojnë bashkisë për t’i fshirë nga kujtesa e popullit. 

Agim Mehqemeja
Vetgjyqësia dhe armët

Fjala “vetëgjyqësi” është një fjalë shumë e kuptueshme e gjuhës shqipe, por që kësaj fjale duhet t’i jepet një kuptim më i gjerë negativ: vepron në kundërshtim me ligjin, nuk e përfill atë, është e dëmshme në shoqëri, me pasoja shumë të rrezikshme. Është e dënueshme nga legjislacioni dhe nga tërë opinioni publik i logjikshëm.


Vetëgjyqësia ka aleat të ngushtë armët: mungesën e arsyes, të logjikës, dëshirën për të jetuar në luftë me të tjerët. Një vetëgjyqësi nuk mund të veprojë pa armët. Armët janë mbështetja e tyre, ashtu siç kanë qenë në çdo revolucion apo kundërrevolucion shoqëror në çdo kohë.


Mbas rrëzimit të diktaturës komuniste, demokracia në Shqipëri realizoi një fitore të madhe: fitoi, por nuk mundi të penetrojë në veprimet e fshehta që la sistemi i kaluar monist. 


Rruga pesëmbëdhjetëvjeçare e tranzicionit, për fat të keq, u  shoqërua edhe nga një  vetëgjyqësi, sigurisht e imponuar edhe e importuar nga rrethanat e brendshme e të jashtme të së kaluarës që u bënë pengesë në rrugën e saj të lirë e të ndershme. Është e vërtetë se vetëgjyqësisë i është kundërvënë edhe pushteti gjyqësor, por jo në  një luftë të ashpër e vendimtare.


Viti 1997 shënoi kulmin e vetëgjyqësisë, ishte viti i fatkeqësive të mëdha, sepse  qeveritë ekzistuese , njëra dorëzuese dhe tjetra marrëse në dorëzim me luftën ideologjike e politike midis tyre, nuk qenë të zonjat për të marrë situatën e acaruar në dorë. Armët u braktisën për tokë. Shtresave të ndryshme të popullsisë iu dha mundësia “të kënaqen” me përvetësimin e armëve që u lanë pa zot. Kështu, Shqipëria kaloi në anarki dhe bënte luftë me “vetveten” vranë njerëz të fajshëm e të pafajshëm, shaktërruan familje të tëra, mbetën fëmijë jetimë, në mjerim e varfëri.  Lufta shkatërroi ekonomitë private e shtetërore, mbolli tmerr e panik. Ky vit u mallkua, jo vetëm nga populli ynë, por nga gjithë bota përparimtare. Ishte turpi i madh i vendit tonë! Edhe sot njerëzit tanë e kujtojnë me dhimbje  këtë vit që mbolli zinë dhe mjerimin dhe urojnë të mos përsëritet më!


Ne ende s’i kemi shpëtuar së keqes: vetëgjyqësia vazhdon të ketë fuqinë e saj, vazhdon të veprojë, ndoshta kemi një iluzion, por prapë vazhdon. Nuk ka pasur ditë që shtypi ynë dhe televizioni të mos njoftojë raste të shëmtuara të vetëgjyqësisë, me pasoja të dhimbshme e vdekjeprurëse! Por a duhet t’i jepet fund kësaj gjendjeje?  Në rrethanat për ta çuar vendin tonë përpara drejt Evropës duhet patjetër t’i jepet fund kësaj gjendjeje!


Me rastin e 3 korrikut 2005, dita e zgjedhjeve, populli shqiptar dhe gjithë bota përparimtare, përshëndetën fitoren e qeverisjes nga një parti demokratike dhe nga një koalicion  demokratik. Kjo fitore nuk duhet të krijojë shqetësime, mërira e sharje, ofendime e shantazhe, etj. Përkundrazi, edhe partitë e tjera të së majtës siç janë PS, PSD, PA etj duhet ta urojnë këtë fitore! (Mos të harrojmë se në 2004 kur isha në Greqi, kur fitoi PD greke, kreu i PS greke i dha dorën udhëheqësit e Partisë Demokratike , e uroi  dhe pinë kafe së bashku. Udhëheqësit e partive tona të së majtës e dinë mirë këtë fakt. Përse të mos veprojnë kështu?) Disa politikanë të PS që kanë qenë deputet dhe kanë pasur portofole në qeverinë dorëzuese të mos krijojnë shqetësime e pretendime absurde, duhet të mos përbuzin fitoren e PD dhe të kualicionit të saj, por të binden me opinionin tonë publik e atë botëror se zgjedhjet e 3 korrikut ishin të ndershme e paqësore.


 Qeverisë së sotme demokratike, krahas shumë detyrave që i dalin, i del edhe një detyrë e madhe që t’i japë fund njëherë e mirë vetëgjyqësisë, që ka nxitur vëllavrasjen, korrupsionin, prostitucionin, shaktërrimin ekonomik të vendit, hakmarrjet, cmirat e këqija etj.etj. Gjyqsinë duhet ta kenë në dorë vetëm gjykatat, ligji duhet të veprojë i mbështetur në legjislacionin në fuqi, në drejtësi, në paanësi, duke mos përsëritur gabimet e së kaluarës në këtë fushë. Dënimet të mos jepen me tendenca, por të jenë shumë të arsyeshme, të përkrahura edhe nga opinioni publik. Në kushtet e vendit tonë edhe për krimet e rënda, do të ishte mirë të vihej në zbatim ligji i ekzekutimit, i cili do ta ulte shumë kriminalitetin, pa cënuar vendin tonë për të shkuar drejt Evropës!


Një detyrë tjetër me shumë rëndësi që i takon qeverisë është grumbullimi i armëve, që është krahu i djathtë i vetëgjyqësisë. Armët vazhdojnë të jenë akoma në disa shtresa të popullit, qëndrojnë të “fjetura” dhe të “harruara”, por që bëjnë rrezikshmëri. (I ngjajnë gjendjes së atij ligji të “harruar” të gjendjes së luftës së Greqisë me Shqipërinë i vitit 1940 dhe që nuk mendojnë ta heqin, qysh në kohën kur ishte Metaksai kryeministër). Armët duhet të jenë në duart e sigurta të shtetit dhe jo të fshehura në duart e individëve apo të disa shtresave të popullit. Shteti t’i ruajë ato si sytë e ballit, sepse ato i shërbejnë mbrojtjes së popullit e mbrojtjes së Atdheut, në çdo kohë, kur mendojmë se Atdheu mund t’i kanoset ndonjë rrezik.


Deputetët e kësaj legjislature janë njerëz të zgjedhur nga populli, duhet të kenë unitet mendimi e veprimi midis tyre, që mos jenë tendenciozë, të mendojnë për hallet e këtij populli dhe të këtij vendi, për t’ia ndryshuar faqen Shqipërisë, për ta bërë kombin tonë të  përparuar, si gjithë kombet e tjera të Evropës së qyteteruar.

Fushata elektorale e 3 korrikut

Qeverisja e Nanos e diskretituar

Që 3 korriku do të vuloste rotacionin në qeverisje, për këtë nuk kishte asnjë dyshim. Evropa e qytetëruar dhe Amerika me kohë, ia kishin vënë notën pakaluese qeverisjes së Partisë Socialiste ose, më saktë, qeverisë Nano, se kur themi Nano, nënkuptojmë PS-në dhe kur themi PS-ja, nënkuptojmë Nano. Të tjerët, “koka” të PS-së, janë kukulla në duart e Nanos, i cili, jo për interesat e kombit, por për interesa të ngushta vetjake, me shumë marifet, ua ka mbërthyer kokën me kanatën e derës atyre që emërtohen si “klani Nano”.


Nja dy vjet më parë, Spartak Ngjela, ish-deputet i PD-së nga tribuna  e parlamentit u ishte drejtuar deputetëve socialistë me këto fjalë: “Mbajeni mend se ky (Nanua) do t’jua hajë kokën të gjithëve një nga një”. Koha e vërtetoi këtë largpamësi të politikanit Ngjela. Por kryeneçësia, deputetëve socialistë ua kishte mpirë trurin. Ata as dëgjonin, as shikonin për pasojë nuk mund të gjykonin.


Kambanat nga përtej kufijve paralajmëronin rrezikun që i kanosej Shqipërisë nga qeverisja Nanoiste. Madje, në prag të fushatës për zgjedhje, njëra pas tjetrës, vinin deklaratat e BE-së, KE-së, FMN-së, SHBA-së..., sipas të cilave:


“Shqipëria më keq se në ’96-ën”;


“Shqipëria vend me rrezik për pastrimin e parave”;


“Qeveria shqiptare një nga më të korruptuarat në Evropë”.


“Vrasësit shqiptarë, “erë” e re në mafien italiane”...


E këto paralajmërime s’kanë të sosur.


Ndërkaq qeveritarët, me porosi të Nanos, paturpësisht falënderonin të huajt për vërejtjet që u bënin dhe me demagogji hiqeshin sikur kishin marrë masat për ndreqjen  e gabimeve. Vetë Nanua, mishërim i kultit të personit brenda PS-së, vazhdonte politikën e injorimit sipas slloganit të atit të tij shpirtëror: “Qentë le të lehin, karvani të shkojë përpara”.


Po të shqyrtosh me kujdes strategjinë e Nanos në fushatën elektorale të 2005-ës, do të zbulosh, kuptohet në kushte të reja, të njëjtën strategji që Enver Hoxha ndoqi në zgjedhjet e vitit 1946.


Enver Hoxha e mbështeti fushatën e 1946-ës duke etiketuar si kriminelë lufte apo armiq të popullit nacionalizmin shqiptar, të cilin vetë ai e masakroi, ndërsa Fatos Nano e ndërtoi fushatën e 2005-ës duke etiketuar klanin Berisha më saktë Sali Berishën si armik të popullit, kriminel të 97-ës, krime të cilat vetë klani i Nanos i planifikoi dhe i realizoi.


Amoraliteti i fushatës së PS-së

Në prag të zgjedhjeve, nga të gjitha palët, u pranua se “nuk ka rëndësi se cili krah fiton. Rëndësi ka që këto zgjedhje të jenë të ndershme e të lira”. Kjo do të vërtetonte se “Shqipëria kishte hyrë në rrugën drejt demokracisë”.


Po, për fat të keq, periudha më se njëmujore para 3 korrikut, u karakterizua si periudha e “stuhisë” paraelektorale.


Shqiptarët, të mbërthyer me orë të tëra përpara ekranit të vogël, përjetuan përplasjet, gjëmimet, shkrepëtimat e kandidatëve për deputetë. Ra në sy platforma e kandidatëve  të PS-së që, të kapur pas ’97-ës, shanin vetëm Berishën dhe nuk u linin radhë kandidatëve të së djathtës të merrnin fjalën për të paraqitur platformën e tyre aq sa, shpeshherë, i vunë në pozitë të vështirë gazetarët që drejtonin emisionet.


Edhe pse ndër kandidatët e PS-së ka intelektualë të mirëfilltë, por fatkeqësisht gjatë gjithë fushatës parazgjedhore u ndje e njëjta melodi sipas  të të njëjtit autor. Kjo dukuri krijoi përshtypjen  se PS-ja nuk u paraqit me kandidatë, individë me personalitet, por me robotë dhe në shumicën e rasteve me grindavecë, xanxarë, amoralë, mafiozë të lakuar të tipit Angjeli, Poçi, Toska që me të dy këmbët shkelën kodin e etikës të miratuar prej tyre. Me këtë rast nuk përjashtohet kryeredaktori i ZP-së, që gjatë gjithë fushatës në ekran është treguar vetëm arrogant. Shtojmë këtu dhe përgjegjësinë penale që ai mban për shpifje e diversion nëpërmjet gazetës që ai drejton.


“Shqiptari për shqiptarin, ujk”

Për ditët para 3 korrikut nuk mund të anashkalosh propagandën elektorale me anë të spoteve të transmetuar me dhjetëra herë në ditë nga të gjithë stacionet televizive të vendit. Spoti i PS-së i bënte jehonë ngjarjeve tragjike të ’97-ës me lotët e “shamizezave” të njërit krah. Po nënat e atyre të krahut tjetër, që u vranë, u copëtuan, u masakruan dhe ua pinë gjakun, duhej të mbanin burulluk të bardhë? Po edhe ashtu nuk i pamë. Pikërisht këtu qëndron amoraliteti i kësaj fushate që i transmeton shqiptarit mesazhin e hasmërisë “shqiptar, ruhu nga shqiptari” se “shqiptari për shqiptarin është ujk”. Ky ishte mesazhi i hakmarrjes më primitive në një kohë  kur bëhen të gjitha përpjekjet për “pajtim gjaqesh”, për të nxjerrë nga ngujimi sa e sa familje shqiptare.


Krejt e kundërta ndodhi me opozitën. Ajo e ndërtoi spotin elektoral me premtimin për mirëqenien e të gjithë shqiptarëve pa përjashtim, për më të mirën e mundshme, duke i shpëtuar, nëpërmjet shtetit ligjor, nga kthetrat e korruptimit, e krimit të organizuar të shndërruar në sistem. Në spotet e opozitës riprodhoheshin sekuenca nga punimet e parlamentit ku qeveritarët dhe krerë të PS-së diskreditonin njëri-tjetrin duke i akuzuar për abuzime me pushtetin. Kujtoni akuzat e Angjelit, të Dades, Finos, Ulqinit po edhe të kryebashkiakut Rama në adresë të Nanos dhe kundërpërgjigjet e Nanos, i cili i krahasoi këta  me një lavatriçe apo me më pak se një lavatriçe.


Ja pra, këta ishin kandidatët  për deputet të PS-së në zgjedhjet e 3 korrikut. A mund të quhen njerëz me dinjitet të tillë kandidatë?


Dhe shqiptarët me një pjesëmarrje të madhe si asnjëherë, u drejtuan në kutitë e votimit, në kutitë e shpresës së ndryshimit të madh. 


Një pjesë e votuesve të zhgënjyer nga qeverisja tetëvjeçare e së majtës, tashmë e diskredituar botërisht, e degraduar moralisht dhe legjitimisht, ëndërronte ndryshimin për një jetë, mbase jo më të pasur që në fillim (se pasuria nuk vjen me djersën e një dite), por për më shumë dinjitet ku të gjithë bashkëkombasit, por dhe pakicat, të respektojnë njëri-tjetrin si miku-mikun, të respektojnë liritë dhe të drejtat morale e juridike që ia jep ligji çdo pjesëtari të shoqërisë, pavarësisht nga bindjet fetare, politike apo përkatësia krahinore. Këta votuan për PD-në, si qendra e gravitetit e së djathtës shqiptare, me bindjen se qeveria e ardhshme, shteti do të japë i pari shembullin nëpërmjet reformave për krijimin e një mjedisi moralisht të pastër, që shoqëria të ndërgjegjësohet për domosdoshmërinë e rritjes së nivelit kulturor të të gjitha shtresave të shoqërisë, pa të cilin nuk mund të ketë integrim. Rruga po hapet, por e gjithë shoqëria duhet ta kuptojë se Evropa nuk të pranon bythëgrisur, hundëqurre, injorantë, analfabetë, pa edukatë e pa kulturë qytetare. Këto nuk është e lehtë t’i shmangësh.


Pjesa tjetër e shqiptarëve, ende e pandërgjegjësuar, votoi kundër PD-së, sepse synonte të ruante statukuonë. E kënaqur se në këtë mishmash, në mungesë të shtetit ligjor, do të vazhdonte të shinte në mes të ditës, siç kanë vepruar gjatë këtyre tetë vjetëve. Fundja ujku mjegull do. Me këtë pjesë morale u bashkua edhe grupi, jo i vogël, i atyre që, sipas një strategjie të paracaktuar, u varfëruan aq shumë saqë në prag të zgjedhjeve e humbën toruan. Këta u mashtruan deri në atë shkallë, saqë pranuan të votojnë sipas interesave të çastit me moton “më mirë një vezë sot se një pulë mot”. Kështu korrupsioni me votat e bëri punën e vet. 


Shto pastaj fanatikët e diktaturës, nostalgjikët e luftës së klasave si dhe një pjesë e veteranëve që votuan kundër rotacionit në emër të kujtimit të shokëve të tyre, prindër të  pushtetarëve të sotëm që, dhe mbasi i tradhtuan idealet e tyre, vazhdojnë të abuzojnë me ato ideale me metoda makiaveliste.


Nano injoron të vetët


Me këtë mentalitet, me një propagandë shpifëse, vazhdon pasfushatën “Nanopartia”. Dhe pse sovrani popull, sipas KQZ-së, ka votuar për fitoren e koalicionit të djathtë, përsëri PS-ja vazhdon desinformim. Numri dy i PS-së disa herë me radhë është shfaqur në ekranet televizive, me sy të çakërritur, me nofulla të shtrënguara sikur po thyente arra gunga, me pamje kërcënuese si të një ish-ministri të Punëve të Brendshme dhe ka deklaruar me egërsi: “Fitorja është  jona”.


Ndërkaq kryeministri mbledh qeverinë fantazmë me ministra të zhvleftësuar nga populli, merr ca vendime “qeveritare” dhe pastaj fluturimthi ia mbath jashtë shtetit për të kopsitur aferat e veta dhe për të plotësuar dëshirat  e veta erotike nëpër kazinotë e preferuara prej tij. Dhe, për fat të keq, ky Musa Ulqin që e cilësoi Nanon si të përgjegjshëm kur pruri nga Franca hajdutin ordiner me thonj të paprera dhe e bëri kryetar bashkie apo kjo zonja Arta Dade që ia përplasi në sy Nanos abuzimet nëpër kazinotë si dhe shumë të tjerë heshtin. Heshtin edhe kur Nanua i tyre, në çastet më kritike për partinë e tij sikurse dhe në ditët e zisë kombëtare, në ditët e shamizezave të qeverisjes së tij, i sfidon shqiptarët që mbyten, ndërsa për vete kapardiset në mjediset e ahengjeve jashtë shtetit. Kush i kërkoi llogari? A u ka mbetur ndopak dinjitet këtyre drejtuesve të lartë të PS-së që i lë pas Nanua? A nuk e kuptojnë një pjesë e tyre si dhe ata që janë në bazë se po sillen si robotë duke zbatuar porositë  e tij për të gënjyer e mashtruar popullin? Këta lloj po sillen si hajduti që vrapon në mes të turmës dhe çirret me të madhe: “Kapeni hajdutin!”


Përpëlitjet e fundit


Tani pas zgjedhjeve, mbasi nuk ia arritën qëllimit me çertifikatat, me listat e votuesve, me milionat e derdhura për të blerë votat, për të korruptuar madje edhe komisionerët, tani, për të shtyrë edhe ca ditë mundësitë e grabitjes, i kanë mbështetur shpresat tek ankimimet. Edhe pse kambanat e fitores së PD-së dhe të aleatëve  të asaj po bien nga brenda e jashtë vendit, “Zëri i Popullit” edhe më 12 korrik shkruan me shkronja të mëdha: “Rezultati i votimit është 70 me 70.”


Është për të ardhur keq se kjo politikë e së majtës (përjashto LSI-në), hedh baltë mbi atë pjesë të socialistëve të ndershëm që militojnë ende në radhët e PS-së.


Ajo që duhet të ankohet për zgjedhjet është opozita, se dihet botërisht që zgjedhjet i organizon qeveria, ajo është menazheri dhe asaj i vihet nota. Të ankohet e majta për zgjedhjet, do të thotë të akuzosh vetveten. Në fund të fundit rotacioni i pushtetit është dukuri e njohur botërisht dhe kur humbet nuk bëhet kiameti.


Do të ishte fatkeqësi për popullin tonë, nëse në parlamentin e ardhshëm do të jetë një opozitë hakmarrëse, me po atë mendësi, një opozitë që kur ishte në pushtet nuk mendoi kryesisht për popullin, por për klanin  e monopoleve dhe që e radhiti Shqipërinë në vendet më të prapambetura të botës.


Urojmë që opozita e ardhshme në parlament të shmangë njëherë e përgjithmonë agresivitetin, shpifjen, mashtrimin e të japë shembullin e një opozite konstruktive për opozitën e ardhshme dhe që shqiptari ta vlerësojë shqiptarin si mik dhe deputetët e të dy krahëve pa asnjë pikë xhelozie të jenë misionarë të përkushtuar mbarëvajtjes së kombit, mirëqenies së popullit. Fatmir Berati

Kryetari  i  PS  Bashkim  Çela: PS  gomar  i  ngordhur

Kryetari  i PS Berat Bashkim Çela  për  të përgënjeshtruar  lajmin  e  botuar nga  gazeta  Sot me titull  “Të  largohet  Nano nga PS” dt.15.07.05 që  bënte  fjalë  për  reagimin  e  bazës  së  PS-së në  qarkun  e  Baratit, ku  kërkohet  largimi  i  Nanos  nga  kreu  i  PS dhe  duke  e  quajtur  atë  si  shkaktarin  e humbjes ka  zgjedhur  gazetarin  e  gazetës  Shekulli  për  të  bërë  një  gjë  të  tillë. Por  gjatë  bisedës  ai  e  shprehu  se  një  fakt  i tillë  qëndron dhe  “Përpara  se  të  largohet  baza  PS-ja, duhet  të  reformohet  në  forumet  e  saj... dhe reformimi duhet filluar  nga  koka, nga Fatos Nano” (gazeta  Shekulli dt.16.07.05.) Pra, nga  njëra  anë ai  ka  pranuar se  ka një  reagim  të  tillë  nga  baza  dhe  nga  ana  tjetër  ka  kërkuar  që  të  përgënjeshtrohet  shkrimi  në  gazeta Sot. Pas  këtij  deklarimi  gazetari  i gazetës  “Shekulli“ për  Beratin që  ishte  thirrur  nga  kreu  i  PS-së  Bashkim Çela  ka  botuar  në  gazetën  “Shekulli”  shkrimin  me  titull “Berat, kreu  i PS:Reformimi  i PS të  nisë  nga  Nano”. Ndodhur  nën  presionin  e  PS-së  në  qëndër  zoti  Çela  ka  ndërprerë  pushimet  në  bregdetin  e  Vlorës  ku  ai  ndodhej   dhe  në  orën  11: 30 të  dt.16.07.05 ka  thirrur  një  koferencë  për  shtyp  me  gazetar  lokal  dhe  qëndror. Që  në  fillim  të  koferencës  për  shtyp  ai  ka  thënë  se  “Lëre  gomari  që  ngordhi, por  nuk  të  lënë  as  mizat  rehat” gjë  që  nënkupton  se  gomari  i  ngordhur  ishte  PS-ja dhe  mizat  gazetarët  që  e ngacmonin. I pyetur  nga  gazetari  i gazetës “SOT” se  çfarë  duhet  të  kuptojmë  me  këtë  shprehje dhe  me  gomarin  e  ngordhur  nëse  e  kishte  fjalën  për  humbjen  e  PS-së  Çela  është  përgjigjur  se  ne  e  pranojmë  humbjen  dhe  për  këtë  do  të  bëjmë  analizat  në  të  gjitha  organizatat  e  PS në  bazë  dhe  do  të  nxjerrim  përgjegjësitë  konkrete. Po  kështu  i  pyetur  prapë  nga  gazetari i  gazetës se  përse  e  kërkoni  ju  përgënjeshtrimin  kur  një  gjë  të  tillë  nuk  e  kërkojnë  përfaqësuesit  e  bazës,  ai  është  munduar  që  ta  anashkalojë  përgjigjen  e  kësaj  pyetjeje dhe  më  poshtë  është  shprehur  se  ka  kërkuar  vetëm  gazetarin  e  “Shekulli”  për  të  bërë përgënjeshtrimin  e  lajmit  të  botuar  nga  gazetën  “Sot” me  titull  “Të  largohet  Nano  nga  PS” , dt.15.07.05 ,se  e  kishte  mik  dhe  shok,  por,  nga  ana  tjetër,  ka  pohuar  se  me  këtë  gazetar  ka  vizituar në  bisedë  tavoline  për  ato  probleme  që  zoti  Çela  duhet  t’i  mohojë  dhe  ka  biseduar  seriozisht  dhe  si  gazetar  kur  kërkon  që  të  përgënjeshtrojë  lajmin  e  botuar  në  gazetën  “SOT”  dy  dite, më  parë. 

Lajmëtari

Bien në rrjetin e policisë 12 të kërkuar

Policia kriminale e Qarkut të Beratit ka kapur 12 persona në kërkim të shpallur me vendim të gjykatës. 11 persona janë kapur nga policia kriminale e Beratit ndërsa njëri është kapur nga policia e Skraparit në gjashtëmujorin e parë të këtij viti. Këto rezultate janë shënuar midis të tjerave në analizën gjashtëmujore të policisë së qarkut për prioritetin e punës së policisë kriminale sidomos për zbulimin e ngjarjeve të vjetra dhe dërgimin e tyre në organin e akuzës. 


Ndërsa prioritet këtij sektori të policisë ka qënë përcaktimi i vendndodhjes dhe kapja e personave të kërkuar në organin e akuzës janë dërguar tetë dosje hetimesh për vepra penale të vjetra dhe të sigluara si “të pezulluara “ dhe janë zbuluar edhe gjashtë të tilla. 

Aktualisht nga Qarku i Beratit janë të shpallur në kërkim 119 persona të cilët janë banorë në juridiksionin që mbulon Drejtoria e Policisë së qarkut të Beratit. Në bashkëpunim me Zyrën qëndrore të Interpolit në Tiranë ku janë evidentuar saktë vendndodhja e pesë personave që akuzohen për vrasje e që akutualisht ndodhen në shtetet fqinjë. deri tani janë ekstraduar dy prej tyre dhe tre janë gati për ekstradim. Arrije janë bërë edhe në sektorin e krimit të organizuar ku janë evidentuar 32 vepra penale me 37 autorë e të ndaluar 17 ndërsa të tjerët ndiqen në gjendje të lirë.

Lajmëtari

Xhuveli  i  pamoralshëm

Shumë  zgjedhes të  zonës  elektorale 75  të  Beratit në  një  peticion  dërguar  kryetarit  të PAA Lufter  Xhuveli, Komisionit  Qëndror  të  Zgjedhjeve, Kolegjit  Zgjedhor,  Kryesisë  së  PS-së  Tiranë dhe Kryesisë  së  PD-së  Tiranë shprehen  se  ndihen  të  fyer  dhe  të  poshtëruar  nga  kryetari i  PAA-së nga  PS  dhe  kryesisht  nga  hipokriti  Fatos  Nano,  pasi  ai  u  ka  kërkuar  votën  për  PAA dhe  ne  iu  bindëm  kërkesës  së  PS-së  dhe  kreut  të  saj,  por  tani  ndihemi  të  zhgënjyer  kur  shikojmë  se  z.Xhuveli pranon  kërkesën  dhe  futet  në  koalicion  qeverisës  me  Sali  Berishën.  “Ne  të  majtët  e  kësaj  zone  votuam  për  subjektin  tuaj  sepse  shikonim  një  program  të  majtë  dhe  me  interesa  të  njëjta  dhe  jo  bashkim  me të  djathtën”,   shprehen  dhjetëra  votues  të  PAA  por  që  në  fakt  i  përkasin  PS-së,  siç  shprehen  ata  vetë në  peticionin  e  firmosur  nga  dhjetëra  votues. Ne,  vazhdojnë  ata,  e  pranuam formulën  e  dushkut por  qeverisjen  me  PD  dhe  kësi soji  ju  zoti  Xhuveli  në  zgjedhjet  e  ardhshme  do  të  keni  votues  vetëm  “galat” përfundojnë  peticionin votues  të  zonës  75,  të  cilët  votuan  në  proporcional  PAA.


Plagoset 81-vjecari 

Nisur nga mosha është një rast i rrallë kur shikojmë se njëri nga protogonistët e një grindeje për motive të dobëta plaku 81-vjecar Safet Qevani është goditur në kokë  me mjete të forta  (gurë) nga kushuriri i tij i quajtur Muhamet Qevani, 51-vjeç.


Ngjarja ka ndodhur në fshatin Sheqëz Berat, kur pas nje grindjeje per motive të dobëta   shtetasi Muhamet Qevani lindur dhe banues në fshatin Sheqez, komuna Lumas –Berat ka goditur me gurë në kokë kushuririn e tij  81-vjecarin  Safet Qevani, i cili ne orët e vona të  mbrëmjes të dt.13.07.05 ka mbërritur në spitalin rajonal të Beratit në gjendje të rendë shëndetësore nga plaga e marrë në kokë. Më pas iu nënshtrua menjëhërë ndërhyrjes kirugjikale dhe pas kësaj  nderhyrjeje gjëndja e tij shëndetësore është duke  u përmirësuar dhe jashtë rrezikut për jetën  bëjnë të ditur mjekët e repartit të kirurgjisë të spitalit rajonal Berat. Pas goditjes me gurë në kokë të 81-vjecarit Safet Qevani nga ana e kushuririt të tij Muhamet Qevani ky i fundit nuk është mjaftuar me kaq por e ka kanosur me armë gjahu (teke) duke qelluar në ajër, armë të cilën e mbante pa leje.


Menjëherë pas kesaj ngjarjeje është njoftuar në komisariatin e Policisë Berat dhe është bërë e mundur kapja në flagrance dhe  prangosja e shtetasit Muhamet Qevani duke e shoqëruar ne komisariatin  e policisë dhe duke i sekuestruar armën, të  cilën e mbante pa lejë, bëjnë të ditur burime nga komisariati i  policise Berat.


Pranga vjedhesve të dhunshëm

Burime nga Drejtoria e Policisë Qarkut Berat bëjnë të ditur se në dt 13-07-2005 janë shoqëruar për në Komisariatin e Policisë Skrapar shtetasit Defrim Hajdari vjeç 28 dhe Selam Hajdari vjec 32, pasi në bashkëpunim me njërin-tjetrin  i kanë vjedhur me dhunë banesën e shtetasit Ymer Osmanllari vjeç 76 lindur dhe banues në fshatin Barcë Komuna ,Gjerbës  Skrapar . Plaku 76 vjecar  Osmanllari është munduar  t’u rezistojë vjedhësve të banesës së tij por më pas i është nënshtruar një dhunë të paparë nga vjedhësit Defrim Hajdari dhe Selam Hajdari duke i shkaktuar plagë të rënda trupore gjë që e ka detyruar të kërkoj ndihmën e mjekëve te spitalit të qytetit të Çorovodes ku  ndodhet i shtruar. Njoftime nga Drejtoria e Policise të Qarkut Berat bëjnë të ditur se nga kallëzimi që iu mor shtetasit Ymer Osmanllari rezultojë se i kanë vjedhur  100 000 lekë. Më pas u shoqeruan për në komisariatin e policise Skrapar shtetasit Defrim Hajdari dhe Selam Hajdari dhe po punohet per procedimin e tyre penal, bëjnë të ditur burime nga Drejtoria e Policise Berat.
Abedin Kaja          

Bukuria më e re e Beratit 
Kur duam të themi se Berati është i bukur, pasi tregojmë për Osumin, Kalanë, Mangalemin, bredhim diku në hapësirat e legjendave të tij…,pas folklorit …Harrojmë se bukuria më e prekshme janë njerëzit e tij, sidomos  vajzat e djemtë.  Këto ditë të gjithë e prekëm me shpirt një kurorë të re bukurie për këtë qytet. Bëhet fjalë për Marselino Hitollarin, këtë djalosh të  bukur të qytetit tonë, të kurorëzuar si shoqëruesi i parë i Mistes Albanisë në konkursin spektakël Miss e Mister Albania 2005, që u realizua në TV KLAN më 9 e10 korrik 2005.


Porsa ka mbushur 18 vjeç më 10 qershor. Si për rastësi të bukur, ishte dita e parë e provimeve të shtetit në shkollën e mesme “Babë Dudë Karbunara”, ku ai ishte maturant. Duhet të linte për një ditë garën për të marrë një 10 në letërsi. Ishte dita kur ishte përfshirë nga ethet e konkurimit paraprak shumë më emocionale se ato të Pallatit të Kongreseve. I vetëm. Pa sponsor. Sponsorët po vraponin pas kanditatëve për deputetë për të marrë pak më vonë pjesën e shumëfishuar të “dhuratës” së tyre. Por me një SPONSOR të madh me vete, që e ka shoqëruar në çdo hap të jetës që kur hidhte hapat i drojtur në rrugicat e Çelepiasit. Ishte bukuria e tij fizike dhe e shpirtit të këtij djaloshi që bëri t’i kalonte kaq lehtësisht shkallët e garës së fitimtarëve. Pas tri seleksionimesh tepër “të egra” në televizionin Klan, mes më shumë se 100 e ca djemve shqiptarë konkurentë nga Shqipëria, Kosova, Maqedonia, nga Prishtina, Tetova, por edhe nga diaspora, Marselinoja mori me shumë siguri mandatin e FITUESIT. Si shihet seleksionimi nuk u bë në shkallë qyteti por në mënyrë individuale, ku Marselinoja përballoi më sukses emocionet.


Dhe ja …10 korrik 2005. Në sallën gjigande të spektakleve, kësaj radhe, veç familjes, kishin ardhur sa e sa miq të tjerë nga Berati. Atë ditë Berati kishte dërguar në ata sallë gjigande “Ambasadorin e Bukurisë” së tij. Pas tingujve, sfilatave, lëvizjeve, këngëve, syve dashamirës e të vemendshëm që ndiqnin një nga garat më interesante si është ajo e bukurisë, spektakli po shkonte drejt fundit, duke marrë në shkallët e larta të tij edhe Marselinon sa të bukur, aq edhe të zgjuar . Kur gazetari i gazetës NEVS 24 e pyet atë: “Nëse do të shkonit vullnetar për të luftuar në Irak, si do të vepronit?”, ai iu përgjigj: “Pse jo, do të shkoja të luftoja si një Mister në Irak.” Një përgjigje e mençur që mori shpërblim duartrokitjet e publikut. Në sallë babai i tij, i mirënjohur për të gjithë nxënësit, intelektualët e prindërit e Beratit, me pasionin që ai ka për librin dhe nëna e tij, pak e përlotur nga emocioni, ndiqnin spektaklin . Për një çast babait, Bertit, iu kujtuan emocionet që ka marrë për librat e botuara prej tij “Një gonxhe trëndafili” e “Mësuesja e gjuhës”apo të dorëzimit për në shtyp të librit “Jeta sa një pikë loti”, por  nuk e kishte menduar se jeta e një prindi mund të kishte edhe lot të tillë që t’i jep bukuria .


Dhe fundi…Marselino Hatellari djaloshi beratas 18-vjeçar shpallet i dyti në konkursin MISS e MISTER ALBANIA 2005, pas djaloshit durrsak ERVIN PEPAJ. Një çast i duhet të përqafojë bukuroshen Sueda Sherifi, shokun e tij më të ri Ervinin, por edhe të presë e të presë përqafimet e urimet e dhjetëra njerëzve të thjeshte, të familjes, të shokëve, të mësueses kujdestare Aida Laskës, të mjaft njerëze që edhe nuk i ka njohur asnjëherë në jetën e tij. Para tyre ai përqafohet e urohet nga regjisorja e mirënjohur Valbona Selimllari, nga “Ustai” i spektakleve të tilla me famë ndërkombëtare Ardit Gjebrea,nga Alketa.


I duhet të ndalë pak teksa po del nga salla.Kryetari i Partisë Demokratike z.Sali Berisha dhe bashkëshortja e tij Liri Berisha i japin një autograf të veçantë e të paharruar,  ku është shkruar “SUKSESE MARSELINOS SI MISTER!” 


Surpriza tjetër ishte rezervuar për në Berat. Ditën e enjte, në 14 korrik, kryetari i jurisë e fotografi i mirënjohur shqiptaro-amerikan Fadil Berisha, me një grup të vogël konkurentësh të spektaklit, midis tyre dhe Marselinoja, vjen në Berat për të fotografuar djemtë e vajzat në një dekor të rrallë. Kësaj radhe i takon të emocionohet  vetë Fadili,  ky fotograf  “veteran”. Marse-linoja ia “merr” 600 herë gishtin e shkrepjes së aparatit deri tani. I prekur   nga bukuria e dyfisht , ai thotë për Marselinon: “Në të gjithë konkurentët botërore,  vendet e para edhe mund të kontestohen, janë pak të diskutueshme, por vendi i dytë ose i tretë, janë më të garantuarat...”


Pas Beratit, shkojnë në vilat e Zogut në Durrës, në Llogara...


Është ndoshta i vetmi çast ku djaloshi preket nga emocioni Nuk e kishte takuar ndonjëherë aq afër dhe i erdhi mirë që e takoi dhe e përqafoi në një çast të paharruar të jetës së tij.


 Dhe ja…, ditët e passpektaklit. Ka mbaruar shkëlqyeshëm provimet e shtetit. Ka pasion për kinematografinë e spektaklin. Si fillim ka marrë një kontratë 2-vjeçare pune me TV KLAN për të gjitha shfaqjet që do të jepen aty. Që në ditët e para ka marrë dhjetëra kërkesa nga disa spektakle mode. Atij i duhet ta racionojë kohën shumë më tepër se më parë. “Duhet edhe të lexojë çdo ditë duke thënë se bukuria fizike shkon aq shumë me bukurinë e mendjes, të intelektit. Bertit i duhet të presë urimet e djalit e të tregoje me shaka fotot e rinisë së tij ku sheh edhe Marselinon e ardhshëm.

Urime, Marselino! Me kurorën tënde Berati u bë edhe më i bukur ndërsa ne u gëzuam edhe më shumë!

Namik Selmani

Mbresa nga libri 

“Babë Dudë Karbunara”

“Po qe se nuk ke kryer vepra të denja që mund të shkruash për to, shkruaj të paktën gjëra të denja për t’u lexuar”. 
CVAJG
Libri “Babë Dudë Karbunara, i autorit Viktor Papës, është një dhuratë e çmuar që ky autor na ka dhënë për të njohur një nga figurat më të njohur të qytetit tonë.


U befasova kur e lexova, për dashurinë e madhe me të cilën autori e ka trajtuar këtë figurë tepër komplekse për kohën në të cilën jetoi.


Autori duke guxuar, ka bërë që vlerat e librit të jenë të afirmuara në vetvete me forcën e së vërtetës së tyre thelbësore...


Ka shumë gjëra që i japin vlera njeriut, por shpesh humbasin me vdekjen e tij; ndërsa puna dhe mendimet e dobishme që ai lë pas, mbeten të pavdekshme.


Babë Duda qëndron përkrah figurave madhore që ka kombi ynë. Autori ka bërë  një punë të madhe që e ka prurë figurën te ne me përmasat e një  mendimtari, të një burri që jetën e tij e sakrifikoi për t’i shërbyer së mirës.  Ai i ka dhënë atij aureolën e një të shenjti, që beratasit e shqiptarët do t’i falen përjetësisht.


Babë Duda nuk është hero, por një luftëtar me përmasa kombëtare, i cili vuri vullnetin dhe mprehtësinë e tij në shërbim të popullit të vet për të shpëtuar gjuhën shqipe dhe për të afruar sa më shpejt lirinë aq të dëshiruar. Ai qe përfaqësues i vërtetë i popullit, ai ishte babai i tij.


Autori e ka prurë atë para nesh me freskinë e realitetit të kohës, me një rrezatim vlerash e sakrificash, të vetmohimit e të thellësisë së mendimeve për kohën dhe të ardhmen e shqiptarit.


Kur e lexon librin ndihesh krenar se je bashkqytetar i Babë Dudë Karbunarës.


Autori ka shkruar me dashuri. Ka qenë një punë e vështirë, por kur arrihet qëllimi, kënaqësia është e madhe.  Ai ka pasur dëshirë dhe arsye për të nxjerrë një vepër të tillë  me një rëndësi historike jo vetëm për ne, por edhe për ata që do të vijnë pas. 


Të dhënat, faktet e realitetit janë tepër bindëse. Autori i ka dhënë figurës së Babë Dudës në gjithçka të mirë që ka pasur brenda vetes së tij. Ne e respektojmë si autor i një vepre që është shkruar me ndershmëri e sinqeritet.


Gjuha e pastër, e kuptueshme, sa e bukur aq dhe e thjeshtë, e bën lexuesin që të kuptojë më mirë librin e ta doje atë.


Libri i Viktor Papës është mëse i denjë për të hyrë në bibliotekën tonë.

Refat Lapardhaja


Muzikantët e Bregut

Cilat kanë qenë Çingiet?


Roli i tyre në ahengun  beratas
Çingiet kanë qenë një grup grash që banonin në lagjen Breg të qytetit të Beratit, të cilat nëpër dasma, gëzime familjare etj, bënin ahengun. Këto luanin rolin e orkestrantëve. Duke qenë të mira si këngëtare, duke i rënë bukur defit dhe duke kërcyer bukur, krijonin një harmoni të plotë e kurorëzonin me një atmosferë të bukur e të rrallë ahengun qytetar.


Në dasma, këndonin këngë dasme, për nusen dhe dhëndërrin. 


Kur mblidheshin për synetllëk, ia kushtonin  synetllëkut.


Për shkak të fanatizmit të asaj kohe, ahengu në dasma apo gëzime të ndryshme familjare bëhej i veçuar. Psh. gratë e bënin ahengun më vete nga burrat. Gratë e fillonin ahengun  në orën 9.00 dhe e përfundonin në të errur. Pastaj ahengu vazhdonte nga burrat deri në të gdhirë.


Ahengu ishte masiv. Në dasma përveç fisit që merrte pjesë të to ftoheshin shuëm miq e dashamirë, komshijë e shoqëria. Ishte gjë e bukur. Ndërsa në ditët tona pjesëmarrja është bërë shumë e kufizuar.


Rolin e çingieve, nuk mund ta kishte kushdo nga gratë. Ky rol ishte dhunti e disa nuseve dhe zonjave që ishin të veçanta si nga bukuria dhe nga ahengu që bënin. Bukuria, talenti i tyre si këngëtare, kërcimtare, në rënien e rënien e defit, veshja e tyre mjaft tërheqëse  u jepnin hijeshi. Krijonin një atmosferë mjaft tërheqëse dhe të gëzueshme.


Çingiet ishin gra shumë të lirshme në aheng. Ishin shumë të shkathëta, të gëzueshme, magjepse për muzikën që krijonin. Ishte civilizimi, emancipimi i tyre që e bënin ahengun shumë të këndshëm dhe tërheqës. Veshja e tyre binte shumë në sy. Të tërhiqte bluza e tyre krem e bardhë e derdhur në trup, te mëngët, në kyçin  e duarve ishte qepur copë me rrudha. Një pjesë e çingieve mbanin jelek kadife gurkali, të qëndisur bukur me fije ari. Çitjanet ishin të derdhura, të qëndisura me lule shumëngjyrëshe. Në fund te kyçi i këmbëve përfundonin me një copë kadife të stolisur me lule prej ari. Në kokë mbanin një shami të bukur, punuar me temina anës. Në ballë mbanin gjerdanë, gjë që u jepte bukuri dhe tërhiqnin dasmorët.


Nënë Marie Cylaku nga lagjja Goricë tregon: “Dasma ime, më 20.9. 1936, kur vete nuse te burri im Jani Cylaku, është një ditë e paharruar. Ahengu u bë nga çingiet. Ishin tre nuse të reja të veshura me atë veshje karakteristike. Ato dallonin për bukurinë e tyre. Në dorë kishin nga një def, të cilat i binin bukur. Këndonin e kërcenin. Ishin shumë gazmore. Kur unë hyra në portën e avllisë ato zunë këngën e nuses: Hyri nusja në avlli / Shtati i nuses si selvi/ Hyri nusja në oborr/ shtati i nuses si vapor, etj.


Ritmi i këngëve të çingieve përzihesh me  këngën e dasmorëve. Kuptohet, unë isha vajzë e re dhe për shkak të fanatizmit, rrinim të mbyllura dhe bënim pajën. Këtë fat kishin të gjitha vajzat. Në fakt nuk i njihja çingiet, por kisha dëgjuar për to. Pak ditë më vonë, por shumë e drojtur pyeta tim shoq, Janin, se kush ishin këto që bënin ahengun, në dasmën tonë. Ai m’u përgjigj- janë çingie”, ahengxhesha. Kështu quhen. Janë nga Bregu. Ishin motrat Biana dhe Rufania. Ishte dhe Anua më thotë. Por unë më vonë pata rast të marr pjesë në dasmën e kushëririt tim Konstandinit, që u martua me Teftën. Konstandin Ndrio  është një nga djemtë e Spiro Ndrios, goricar. Dasma më kujtohet u bë në fillim të pesëmbëdhjetëditëshit të dytë të shtatorit 1946 në lagjen Goricë. Njihja vetëm një nga çingiet që ishte në dasmën time, ndërsa dy të tjerat nuk i  njihja. Doli një dasmë shumë e mirë. U kënaqëm. Kështu që nga kjo dasëm fillova të shkoja në dasmat që bëheshin në lagjen tonë. Këndoja dhe i bija defit. Siç e dini kam qenë dhe pjestare e grupit të këngës popullore Gorica, të lagjes bashkë me shoqet e mia si, Dhora Kajana, Marianthi Çipi, Goni Çilingiri, Margarita Ndrio, Kristina Nija, Vefi Qako, etj. Këtu nënë Maria përfundon rrëfimin e saj.


Më kujtohet sa kisha mbushur të  12 vjetët . Ishte nëntor 1952. Në një pasdite plaku Spiro Ndrio që i kishte kaluar të 70-tat duke dalë nga sokaku i shtëpisë me një bastun kafe të shndritshëm në dorë dhe me një çibuk të gjatë të gdhendur bukur thithte duhanin. Ishte i mbajtur. Më thotë: “Ti djali i Lilit, qëndro  një çikë!” Pasi afrohem vazhdon. Të të jap një kanistër me bajame të pjekura, m’i shet dot? Mua kjo gjë më pëlqeu dhe pranova. Kështu u lidha me këtë familje tregtarësh për të cilën dhe sot ruaj respekt.


I kujtoj ditët e fëmijërisë si ditët më të lumtura të jetës sime. 


Për çingiet e Bregut pyes një ditë Teftën e Ndrios. Ajo më thotë “Dasma ime ishte më e bukur nga ç’mendoja. Kuptohet dhe sedra te ne beratasit, nuk na lë për t’u dukur se nuk ishim dokushdo. Ishim familje nga dera e madhe dhe si të tilla donim - s’donim duhej që dasma të dallohej që nga paja e nuses e deri në organizimin e zhvillimin e dasmës me të gjitha të mirat që dasmorët të kënaqeshin me ahengun.


Me të dëgjuar e kam. Në lagjen Breg ahengu bëhej shumë i madh. Bëhej aheng qejfi. Në Breg vinin nga anës e anës në ato kohëra dhe pashallarë, njerëz të kamur dhe qejfin e bënin në Breg. Arixhiu thotë një shprehje “Arillovi ari qejvi.” Kështu more bir, paraja e bënte qejfin. Aq më tepër në Breg ishin dhe një grup grash që bënin dhe që i jepnin bukurinë ahengut. Ishin çingiet Biana Nuka, Dife Kapinova dhe Refija. Ishin që të trija rreth të dyzetave. Edhe pse në këtë moshë ato ruanin freskinë dhe bukurinë. Këndonin me shpirt, me një zë shumë të ëmbël, i binin defit, kërcenin. Rreth tyre kërcenin dhe dasmorët. Këndonin shumë këngë  si : Dy gisht përmbi vetullë moj / ç’ma ke lidh shaminë / Qaje Tefta (Minushe) qaje/ Qaje moj vajzërinë. etj. Ato e kishin zakon që sa pa hyrë në sokak, ia nisnin këngës duke i rënë defit: “Shikoni se kush po vjen / Bjana me Rufaijen” etj.


Dasmorët dhe gjithë njerëzit bashkoheshin me to. Një detyrë e tyre ishte të rregullonin nusen duke e lyer me këna. Ahengu hapej një javë përpara. Çingiet i jepnin lezetin dasmës. “


Sot në ditët tona çingiet nuk jetojnë. Por ne i kujtojmë me nostalgji për gjithë kënaqësinë, bukurinë shumëngjyrëshe që na dhanë në ahengun qytetar  beratas si përçuese të këngës popullore qytetare, valltare e muzikante, që në kohë kritike, ku sundonte fanatizmi, përçmimi i femrës, ato patën kurajo të çjerrin errësirën e fanatizmit dhe i dhanë dritë ahengut popullor. Ato hodhën dritë në vazhdimësinë e kësaj kënge popullore qytetare qysh nga vitet 1930.


Ne artdashësit beratas nderojmë aktivitetin e tyre për ecurinë e këngës popullore, për pasionin dhe emancipimin plor vitalitet të Rubjana (Biana) Nuka (Façe), e ëma e muzikantit Jemin Nuka; Rufanie Façe, e motra  e Rubianës; Shaje Llaka, e ëma e muzikantit Shefit Basha, e cila duke qenë në moshë të thyer adoptoi djalë të saj; Anife Kovaçi (Anua), vajzë e adoptuar e Hysnie Kovaçit. Lindi më 1886 dhe vdiq më 1958; Dife Kapinovën, Refien; Zymbylen etj.


Anife Kovaçi, e cila  ishte shumë e bukur shkëlqente si këngëtare. Meshkujt luanin mendsh prej saj. Ishte një këngëtare e kërcimtare nazellije. Gjatë ahengut i hidhnin para mbi kokë dhe ashtu duke kërcyer e tundur belin i jepte një bukuri të rrallë ahengut, tregon Bjana, e ëma e  Jemin Nukës, në vitin 1962. Pas viteve 1958 bashkë me çingiet u shtua edhe një muzikant që do të merrte pjesë  me to në ahengje. Ky ishte fizarmoniçisti, klarinetisti dhe violinisti Rauf Kalamala “Kam qenë pjesëtar me to në ahenge dhe i bija klarinetës. Një herë shkoja unë, një herë Luan Sadushi, një herë Sazan Hoxha. Kjo nuk zgjati shumë se ishin të thyera në moshë dhe bukuria po venitej bashkë me to.”


Çingiet këndonin këngë dasme. Një nga këto këngë ishte “Më ra rruga nga përroi”. Kjo i kushtohej një vajze shumë të varfër në lagjen Breg. Sipas zakonit vajzat përgatisnin pajën shumë përpara. Por prindërit e kësaj vajze nuk kishin se çfarë t’i jepnin. Vajza duke qenë e hidhëruar nga kjo jetë me varfërinë e saj luftonte me botën e saj të brendshme e duke folur me veten thoshte “Pse ky fat i keq për mua”. Çingiet i këndojnë këngën:


 Ç’më ra rruga moj nga përroi / Korba unë, moj qyqja unë / Më martoi babai të vogël, moj / Korba unë, moj, qyqja unë / Nuk mora asgjë për pajë /  Korba unë moj, qyqja unë etj.

Çingiet i kanë kënduar dhëndrrit të ri. Ja se ç’thotë kënga: “O mere, mere si ta marësh / o mere beqarin e ri, / Po e bëjmë dhëndër, tani etj.


Çingiet i jepnin bukurinë ahengut kudo që ato merrnin pjesë.  Ja se ç farë thotë nëna e muzikantit Jemin Nuka “Më kujtohet si tani kur ne ishim nuse të reja. Ajo që më bënte përshtypje e që më ka ngelur në kujtesën time ishte ahengu që bënim në raste synetllëku. Ky aheng i kalonte përmasat nga ahengu në dasma. Ishte një ceremoni e veçantë dhe kishte bukurinë e vet. Ahengu fillonte ditën e mërkurë dhe mbaronte ditën e diel me bërjen e djalit synet. Ndërsa darka për njerëzit e familjes, fisit dhe të ftuarve të tjerë, bëhej ditën e shtunë në mbrëmje.


Ditën e diel, para se djali të bëhej synet, e vishnin me kostum të ri. Pasi e puthnin dhe e përqafonin njerëzit e shtëpisë, e shëtisnin në lagje të shoqëruar nga njerëzit e tij më të afërt, daja dhe xhaxhai i djalit, të cilët shkonin përpara. Çingiet vinin pas tyre dhe pas çingieve vinin miqtë  dhe dashamirësit e familjes së djalit, shoqëria si dhe nga mjaft banorë të lagjes. Çingiet këndonin duke i rënë defit dhe lëviznin duke kërcyer e bashkë me to këndonin të gjithë pjesëmarrësit që shoqëronin djalin në këtë ceremoni. Jehona e këngëve shkonte tej e shpërndahej në shtatë kodrat që rrrethojnë si kurorë qytetin tonë të lashtë Beratin. Ahengu sa vinte e bëhej më i madh e kështu krijohej një ansambël popullor, derisa vinte çasti final bërja e djalit synet. Djalit i vishnin një fustan  dhe çingiet i këndonin këngën “Po bëjmë djalin synet”:


 O tufa-tufa zerdeli / Po bëjmë djalin tonë synetlli / Ç’i ka bërë babai gati / O me jorgan, dyshek të ri, etj.

Roli i çingieve në qytetin  tonë do të mbeten në kujtesën qytetare si një pasuri e madhe e ahengut popullor beratas me ato përmasa që kanë patur e që i kanë dhënë këtij populli, i cili ka ndierë nga afër për kaq kohë, gëzimin e kënaqësinë prej tyre, ndaj brezat do t’i kujtojnë me respekt e nostalgji.

Stavri Bobo

Ethet e modës

Rrëfenja

Ishte fillimvera e vitit 1960. 

Ethet e nje mode të re kishte rrëmbyer të rinjtë. Çdo fundjave ndiqeshin pistat e vallëzimit në baret e qytetit. Çiftet nxitonin të gjenin ndonjë vend sapo hapej lokali. Vonesa nuk do t’ua mundësonte gëzimin e asaj fundjave. 

Kjo modë e panjohur deri në atë kohë në mjediset e qytetit tonë me mendësi disi të vjetëruara, i kapërceu shpejt kufijtë që e pengonin. 

Në tavolina bashkë me të rinjtë filluan të shtroheshin edhe të moshuarit, me ndonjë gotë raki ose një krikëll birrë përpara. Të rinjtë prisnin fillimin e muzikës për t’u ngritur në vallëzim.

Të rejat filluan të visheshin sa më bukur, të nxirrnin modele veshjesh nga më të larmishmet.

 Pikërisht në këtë kohë doli në skenë edhe fustani me zhuponë. 

Ishte një model si kambanë, rrethuar me tela.

*
Edhe pse varfëria ishte e pranishme, ethet e kësaj mode i kaptuan edhe kufijtë e saj. 

Që të sigurohej një fustan i tillë, u arrit deri në çmenduri. Pati  shumë  vajza  që  u  imponuan familjeve të tyre kursime të jashtëzakonshme, që sollën edhe pasoja të rënda në shëndetin e tyre.

Më 26 qershor, ditën e dasmës sime, u përballa me një rast tepër të dhimbshëm. 

Një nga të afërtat që duhej të ishte e pranishme në kohën ku do të niseshin krushqit për të marrë nusen, nuk ma zuri syri. 

Nuk kishte ardhur. 

Kur po ngjista shkallët me nusen për krahu, dikush më kapi nga krahu dhe më tërhoqi drejt vetes. 

Ishte ajo. 

E munguara ime. 

E përlotur, që më shikonte si të isha unë shpëtimtari i saj.

- Ç’ të ka ndodhur?- e pyes i shqetësuar.

- Vajzën e kam keq, po më vdes!

- Si ka mundësi?- ngulmova në çudinë time.

- Po vdes nga të pangrënët. Dua ndihmë prej teje! Vajzën e kam të çmendur. Filloi të kursente aq shumë, sa kaloi në anemi të rëndë.

- Nuk e kuptoj. Pse duhej të kursenit kaq shumë?

- Pse?… Për atë të shkret fustan me zhupon.  “E dua një fustan të tillë,- më tha vajza duke u përgjëruar me lot në sy,- të kërcej qoftë dhe një herë të vetme në pistën e vallëzimit, të më shohin qoftë dhe vetëm një herë, të gjithë, të gjithë, të mos mbetem kokulur para shoqeve, pastaj le të bëhet ç’të bëhet. Edhe në vdeksha, nuk do të shkoj me brengë në zemër!” U theva. Nuk munda ta duroja vajzën në atë gjendje. Dhe ja ç’fitova! Edhe pse ke hallet e dasmës, te ty i kam shpresat. Më ndihmo, ta shpëtojë vajzën nga vdekja! Ma shpëto!…

Mbeta i shtangur.

M’u turbullua ai gëzim dasme.

*
Ajo vajzë nuk arriti ta gëzonte atë fustan me zhupon që me aq mundim e qepi. 

Ditët e asaj stine i kaloi e sëmurë në spital dhe në shtëpi. 

Kur erdhi stina tjetër, koha e zhuponit kishte kaluar. Agim Mehqemeja

Gruaja që vishej si burrë

Ajo quhej Aishe, por në fshat i thërrisnin hallë Sheja, kurse të fisit tonë që e kishin hallë nga xhaxhai i thërrisnim nënë Sehja. Ishte nga fisi i nderuar i Gjishtonjëve të fshatit Belinë, rrrethi i Fierit. Kishte dy vëllezër Meton dhe Barjamin. Ky i fundit emigroi në Itali që në vitin 1926 dhe atje mbaroi shkolllën ushtarake dhe  nuk u kthye kurrë në Shqipëri. Që kur ishte vajzë Sheja, te prindërit e saj, ngaqë kishte mall për të vëllanë, Barjamin, vishte rrobat e tij fshehurazi, pallto, pantallona dhe shikohej në pasqyrë për të vërtetuar nëse i ngjante vëllait apo jo.  Një ditë babai i saj e gjeti me rrobat veshur si burrë dhe Sheja priti që t’i fliste por, ndodhi e kundërta. E pushtoi të bijën fort dhe i thotë. Ti m’i ngjan shumë Barjamit dhe më nxore mallin dhe tani hiqi vari në perone (gozhdë) që t’i kem parasysh. Kështu babai i saj jetoi nën ankthin e pritjes për të birin, i cili punoi e jetoi në Itali si ushtarak, krijoi familje, por që gjatë diktaturës nuk erdhi në Shqipëri. Thonë se vdiq aty nga viti 1989 pa parë me sytë e tij tokën shqiptare. Në kohën e luftës Barjami kishte ndikuar për lirimin e disa bashkëfshatarëve të tij dhe shumë shqiptarë që ishin internuar në Itali. Kurse nga fshati ynë Barjami kishte ndikuar për lirimin e kushuririt të babait tim, Qani Vrapi, Sabri Sulës po nga fshati im, si dhe Hajdar Mustën nga fshati Agim i Mesit të Urave që ishin internuar në Itali nga fashistët. Për këta djem kishte ndikuar drejtpërdrejt nënë Sheja që ishte martuar me xhaxhanë tim Tafilin dhe ky i lidhur me luftën. Ajo ishte tepër autoritare dhe për nga cilësitë ia kalonte dhe një burri, ndaj të gjithë thoshnin se ajo nuk është grua, por burrë. Gjatë kohës së luftës fisi ynë përbëhej  nga 64 anëtarë, sepse gjyshi im kishte tre vëllezër, vëllezërit kishin, djem, nipër e mbesa, 6 djem i kishte vetëm gjyshi im Hyseni, ose siç njihej në fshat baba Cenia, i cili kishte tokë me shumicë, lopë, qe, buallica dhe 500 krerë të imta. Gjithë kjo familje kërkonte organizim për të punuar, ngrënë e pirë. Organizatorja e këtyre punëve ishte nënë Sheja, jo se ishte kunata e madhe, por se ishte më e zonja. Mendo që vetëm bukë çerepi piqeshin 30 tepsi në ditë. Para saj as gratë as burrat nuk bënin dot as gëk as mëk, sepse ishte caktuar si plaka e shtëpisë dhe përveç saj tjetër grua nuk kishte aftësi organizimi, por i bindeshin asaj. Madje në këtë familje hynin dhe dilnin njerëz të lëvizjes, si Avdyl dhe Teki Veleshnja, Ali dhe Mahmud Shehu, Eqrem dhe Lushe Kuçi, pse jo dhe nacionalistë, pasi në këtë familje kishin besim dhe siguri. Pas çlirimit asnjë nga këta emra nuk u bë i gjallë se ishin strehuar dhe kishin ngrënë bukë në këtë shtëpi, me përjashtim të Heroit të Popullit Zylyftar Veleshnja, kur ishte kryetar Fronti në Berat. Kërkoi xhaxhanë tim Tafilin dhe bisedoi kur erdhi në Goriçan në vitin 1974. Të gjitha  këto bëheshin se halla ime kishte dhënë vajzën te një nacionalist në Drenovicë. Por nënë Sheja në fshat njihej si gruaja që vishej si burrë. Këtë emër siç tregova më lart e kishte marrë ngaqë vishte rrobat e vëllait emigrant dhe nxirrte mallin e djegur, por ajo, që i dha më shumë emër ishte interpretimi që ajo bënte në dasma, e veshur me rrobat e burrit të saj Tafilit. Zoti i kishte bashkuar që të dy kollosë nga trupi, të ndritur nga mendja. Ajo u jepte dasmorëve gëzim dhe hare ngaqë ishte e kompletuar për këngë e valle. Të gjithë ne prisnim që ajo të hynte e veshur si burrë, pallto e pantallona, deri dhe qylaf e mustaqe që i mbante enkas për të kënaqur dasmorët. Bëmat e saj kishin shkuar dhe në fshatrat e tjerë, si Drenovicë, Samaticë, Hinkë, Kuçi, etj. Djemtë, por dhe të moshuarit vinin në ahengje dhe shkriheshin me numrat e kësaj gruaje. Mendo që në ato vite, në 1960 e këtej një grua të ishte kaq e civilizuar, ishte tepër e rrallë, sepse ekzistonte forca e zakonit, por ajo bënte që njerëzit mezi prisnin të fillonte ahengu, për të parë këtë grua. Ahengu në fshatin tonë fillonte që të hënën një javë rresht. E veshur si burrë nënë Sheja imitonte  këdo në fshat, burra e gra, me zërin dhe trupin e saj, me bastun e shtëmba në ujë, që kritikonte gratë që kalonin kohën te gryka e pusit dhe harronin të ktheheshin në shtëpi, ose burrat, që prisnin t’u mbahej ana e kalit nga gratë dhe të zbrisnin  prej tij. Dhe kështu burrat dhe gratë gajaseshin së qeshuri. Të nesërmen të rinjtë dhe nuset e reja pëshpërisnin. Ua, ajo gruaja që u vesh si burrë mbrëmë në dasmë. Me humorin, dhe spërktatjen me kritikë që bënte, shumë nga banorët, përfshi dhe gratë bënin që t’i thërrisnin mendjes, sepse ajo të thumbonte me lezet. Qejfin e tyre në dasma gratë e kishin  kur ajo e veshur si burrë interpretonte Xinxifen që  ne edhe sot nuk e dinim ku i kishte mësuar, por të gjitha këto i kishte pjellë të mendjes së saj që e kurdiste aty për aty. Me Xinxifen ajo simbolizonte vajzën që martohej ose ajo që do të vinte nuse aty ku bëhej dasma. Moj Xinxife nga vjen ti / Nënë e babë le në shtëpi/ Hesht mos qaj, moj xinxifija / Se të prishet bukuria /mos i derdh ata lot / Se shtëpinë e ke plot / Balli ty të ndrin si ar / Unë jam plak e do të marr / Do të puth në dy faqet / Ti fshij lotët dhe mustaqet. Në fund të këngës ajo pushton fort një nga gratë e reja dhe të tjerat në dhomë nuk gjenin vend ku të futeshin duke e kthyer dasmën në gëzim e  humor. Mendo që në ato vite një grua si burrë të pushtonte gratë sa gjë e rrallë që ishte. Të katër xhaxhallarët e mi gjatë kohës së monizmit (përveç familjes tonë) kishin shtëpi dykatëshe ndërtuar me gurë, pas kapitullimit të Italisë, nga disa italianë, 4 të tillë që punonin te gjyshi im, derisa u larguan pas çlirimit. Por kafeja nga ishin e s’ishin pihej te nënë Sheja, që dinte të pinte duhan të dredhur me kuti si burrat, por dhe raki e muhabet. Në këtë familje shumica e pleqve rrinin me orë të tëra pas nate, duke lozur domino e vilxhan. Vdiq në vitin 1984 në moshën 84- vjeçare duke lënë pas një emër të mirë. Sot jo vetëm familja, por tërë fshati ruajnë kujtime më të mira të saj. Ajo njihet si gruaja që vishej si burrë.

Nezir Vrapi

Futboll

“Tomori” me shoqëri aksionere

Më së fundi u zgjidh problemi më shqetësues e maratonë i shoqërisë aksionere për të drejtuar futbollin në Berat. Javën e kaluar në mbledhjen e këshillit bashkiak u vendos që të aplikohet varianti me shoqëri aksionere.


Tashmë mbetet për t’u bërë dokumentacioni i nevojshëm në përputhje me ligjin.


Nga sa duket, sportdashësit, të cilët kohët e fudnit kanë qëndruar në ankth, do të qetësohen dhe do të shpresojnë se stafi i kësaj shoqërie do ta nxjerrë futbollin në Berat nga kjo gjendje e rënduar.


Le të shpresojmë!

“Tomori” përsëri në kategorinë  e parë

Shumë u fol dhe u mbajtën shpresa nga sportdashësit tanë se mos hapej ndonjë dritë jeshile ku mund të krijohej mundësia që “Tomori” të kalonte në superligën, por jo!


Kështu, “Tomori” është në atë kategori ku ishte në kampionatin e kaluar. Me 10 shtator çelet kampionati i kategorisë së parë, ku marrin pjesë 14 ekipe. Në përfundim do të kenë të drejtën të kalojnë në ligën superiore dy ekipe. Ata që zënë vendet e fundit 13-14, kalojnë në kategorinë e dytë.


Në rregulloren e re duhen aktivizuar 4 futbollistë të rinj brenda vendit.


“Tomori” e çel kampionatin në Sarandë, pastaj vjen në Berat “Kastrioti”.

70- vjeçari që vazhdon të punojë

Zakonisht, nëse fëmijët merren me punë, ndodh që ata kur të rriten, do ta kenë pasion punën, do të përballojnë edhe punë të vështira, sepse janë të mësuar të bëjnë sakrifica, madje, edhe në moshën e pleqërisë ata nuk mund të rinë dot pa punë.


Kështu po ndodh me Gjoni Qafën, karrocer i njohur beratas, edhe tashmë që ai është afër të 70-tave, ushtron këtë profesion të nisur gjysmëshekulli më parë, një profesion i trashëguar edhe nga prindi i tij, Arifi

Mos t’u duket çudi që në moshën 11-vjeçare Gjoni kujdesej për ushqimin e shëndetin e kuajve, lopëve, madje me kuajt dhe me karrocë kryente transportime mallrash. Duke qenë që familja e Qafallarëve banonte edhe në tokat buzë Osumit, në bostanet, kishte mjedise të përshtatshme për të mbajtur kafshë të punës. Kjo e bënte Gjonin që, pasi dilte nga shkolla, me kënaqësi ishte pranë kuajve. Herë-herë i kulloste ata lëndinave të Uznovës, Vodicës, herë nga ullishtja e livadheve.


Gjoni, karrocieri i vogël, bënte rrugë të gjata e punë të mëdha. Ai  kishte patur raste që brenda ditës të bënte udhëtime në Vërtop, Peshtan, Kuç, Urë Vajgurore, Ujët e Zi. Ndodhte që të mos kthehej, duke e kaluar mbrëmjen në karrocë. Edhe sot të kujton emrat e kuajve: Ylli, Gramozi, Tomori; të pelave: Rina, Nusja.


“Hajt, pazar!...” jo vetëm mua, por, mendoj, që të gjithë moshatarëve të mi, kjo thirrje u krijon nostalgji. Ishin thirrje që bënin karrocierët mbi karrocë për të ofruar qytetarët. Kur ishin në lagjen “Murat Çelepi” ata thërrisnin: “Hajt Pazar!” Kur ishin pranë Xhamisë së Beqarëve, thërisnin: “Hajt Çelepiasi! Në ato vite jo vetëm të moshuarit udhëtonin me karroca, por edhe të tjerë, pasi në lagjen Murat Çelepi ishin vendosur qendrat kryesore të shëndetësisë. Dhe këtu shikoje edhe Gjonin në moshën e rinisë te punonte.


Karrocier në shtet dhe në ushtri

Ishte rast i mirë për Gjonin që gjatë shërbimit ushtarak të ushtrojë detyrën e karrocierit. Por edhe komanda e repartit ushtarak e shfrytëzoi këtë aftësi e përvojë të Gjonit, pasi ai dinte të mirëmbante mjetet dhe të kujdesej për kafshët.


Mbas shërbimit ushtarak, Gjoni përsëri punoi si karrocier në qendra pune e prodhimi, në ndërmarrje shtetërore, duke transportuar mbi karrocë gjithfarë sendesh. Punonte pa orar. Drejtuesit e dinin fort mirë se si punonte Gjoni, ditën e natën, por ja që ajo biografi i bënte ata që të hezitonin kur ishte fjala për ta vlerësuar realisht punën me rendiment që ai bënte. Edhe i ndjeri Dashnor, djali i tij, kujdesej për rritjen e kuajve.


Kontributi për hipizmin

Në vitin 1982 në Berat u ripërtëri tradita e hershme dhe e bukur e sportit të hipizmit. Tek pishat buzë Osumit u ndërtua hipodromi. Do të ishte jashtë natyrës të Gjonit që për hipizmin, sportin e kuajve, të qëndronte indiferent. Gjoni u përkushtua në dy drejtime, duke e dhënë ndihmesën për ushqimin e shëndetin e kuajve dhe në përgatitjen e kalorësve (hipistëve)  të rinj për gara.


E pyeta Gjonin se përse nuk mori pjesë në garat e hipizmit, ai më tha: “Vlashi, nëse do të zhvillohej hipizmi 10 vite më parë, mos u çudit, unë do të merrja pjesë dhe do të isha ndër hipistët më të mirë të kampionatit, por tashmë, mosha bën të vetën.”


Pajtoni i Gjonit

Në Berat paraçlirimit të vendit dhe deri në vitin 1968 kanë qarkulluar pajtone që ne i kemi quajtur karroca. Pajton aq i bukur si ky i Gjonit, asnjëherë nuk kemi parë në Berat. Ndaj ka ndodhur që kur ka kaluar pajtoni i Gjonit, shikuesit bëhen kureshtarë, ndërkohë ndiejmë edhe kënaqësi, sepse u ripërtëri tradita e bukur e lëvizjeve të qytetarëve me pajtonë.


E pyeta Gjonin se si po i shkonte biznesi. 


“Nuk po më ecën ashtu sikundër mendoja.” “Pse?” i thashë. 


Gjoni më tha: “Berati është vërtet një qytet me shumë vlera muzeale, por periudha 50-vjeçare e diktaturës ka dëmtuar shumë qytetarinë beratase, e ka bërë atë që të zbehë disa nga traditat e bukura, e kjo nuk po ndodh vetëm me shëtitjet mbi pajton, por në shumë gjëra të tjera që vihet re sot te ne, si shëtitjet e vakta të mbrëmjeve, jetesa e femrave beratase larg argëtimeve, festave masive popullore.


Megjithatë, -përfundoi Gjoni, -kam besim që në një të ardhme kur Berati të vizitohet edhe nga turistë, sepse tashti edhe pse jemi në stinën më të përshtatshme, rrallë shumë rrallë shikojmë të vizitojnë Beratin, çdo gjë ka për të ndryshuar”.

Shoferët e sportit

Para çlirimit të vendit udhëtimi i sportistëve të ekipeve bëhej me vështirësira të mëdha. Makinat e pakta, rrugët e vështira, buxheti financiar i ulët, bënin që herë pas here udhëtimet të bëheshin edhe me karroca dhe të zgjasnin 2-3 ditë.


Mbas Çlirimit të vendit, ekipeve iu krijuan lehtësira  për udhëtime, pasi u planifikuan sipas kalendarit sportiv kombëtar. Megjithatë, kishte vështirësi, sepse ishte shtuar ndjeshëm numri i ekipeve që udhëtonin.


Në vitin 1973, për herë të parë, në dispozicion të klubit sportiv “Tomori” u vu një autobus, duke patur në organikë edhe shoferin. Mbas vitit 2000 klubi sportiv “Tomori” nuk ka patur autobus.


Gjatë periudhës 20-vjeçare (1973-1993) kanë punuar shoferët:


Veniamin Dhrami, 1973-1986; Nuredin Shkurti, 1987-1990; Siri Pulake, 1990-2000.

Vlash Pambuku
Shefa, portieri arush

Javën e kaluar, ish-portieri i Lushnjes dhe i “Tomorit”, Sami Shefa, më bëri kërkesë për t’i dërguar librin “Historiku i futbollit “Tomori””. Më erdhi keq që nuk munda t’ia plotësoja dëshirën, pasi ato janë tregtuar vite më parë. 


Kërkesa më nxiti për të shkruar diçka për Shefën, më tepër për t’i treguar atij se sportdashësit beratas nuk e kanë harruar kontributin dhe se ata i janë mirënjohës.


Më kujtohet një ndeshje në Berat, kur “Tomori” luante me “Lushnjen”. Nga që ekipi ynë pati epërsi të plotë, u duk sikur “Tomori” nuk luante me “Lushnjen”, por vetëm me Shefën. Pamë shumë cilësira pozitive të Shefës, plonzhonet në terrenin gjithë baltë, kërcimet e guximshme e shumë pritje të bukura, veçse gol nuk pamë, sepse Shefa nuk lejoi.


Mbas ndeshjes, sportdashësit tanë e shikonin këtë “arush” siç e quanin lushnjarët, me admirim dhe me një farë xhelozie sportive.


Në vitin 1977 Shefa luajti me “Tomorin”. Ardhja e tij zgjidhi krizën e njohur të portierëve dhe krijoi atmosferë optimiste, aq sa sportdashësit çdo mbasdite ndiqnin stërvitjen e Shefës.


Në finalen “Tomori”- “Besëlidhja” ai dha kontribute në hyrjen e “Tomorit” në kategorinë e parë.


Padyshim, se kjo gazetë do t’i dërgohet Shefës dhe më vonë libri që do të botohet së shpejti “Enciklopedia sportive e qytetit tim”.

Vlash Pambuku

